
Otakatandiikire, obanze okore ebi: 
 

Okweteebekanisiza okwegyesa eishomo 
1. Oshome Akatabo k’omwegyesa n’obwegyendesereza, emirundi maingi kyaaba nikibaasika. Oyeteeremu 

ebiri kukworeka ebintu bikuru. 
2. Oreebe aha nshonga enkuru eza buri eishomo obaase kumanya eki abeegi bashemereire kweega 

okurabira omu eishomo. 
3. Oshume Ebyahandiikirwe byoona kare. 
4. Oreebe Ebikozeso ebirikwetaagwa omuri buri eishomo kandi oreebeke ngu abeegi baine obutabo bwaabo 

hamwe n’ebishushani by’okureeberaho ebirikukozesibwa omu eishomo. 
5. Oreebe ngu nooyetegyereza gye omurimo gwoona omuri buri eishomo (emizaano, ebishushani 

by’okureeberaho). Nobaasa kwegyezamu nab’eka yaawe nari banywani baawe. 
6. Otwareho obwiire kushaba Ruhanga, kuteebekanisa abeegi, okubaasa kuhurira eki Ruhanga arikwenda 

ngu baahurire, kandi n’okukuhwera kwegyesa amashomo. Ijuka ngu nitubaasa kureeba abantu 
nibahinduka okurabira omu maani ga Ruhanga gonka. 

 

Oku Orakozese Akatabo k’Omwegyesa aka. 
1. Enshonga enkuru hamwe n’Ebikozeso:  Buri eishomo niritandika n’ekicweka eki. 

a. Enshonga enkuru – Harimu enshonga nungi nyingyi omuri buri eishomo. Konka abeegi 
bashemereire kwetegyereza gye enshonga enkuru ahamuheru gwa buri eishomo. Nikirungi 
okwebuuza waaba noteekateeka ngu abeegi nibabaasa kwijuka enshonga enkuru waaheza 
kwegyesa eishomo. Twaraho obwiire okushujuma enshongaenkuru okuhwera abeegi kuzijuka.  

b. Ebikozeso – ebirikwetaagwa bihandiikirwe ahabwa buri eishomo, harimu n’ebishushani 
by’okureeberaho n’ebindi. Akatabo k’omwegyesa aka nikakworeka niryaari obu orabikozese.  
EBISHUSHANI BY’OKUREEBERAHO Nibyaija kworekwa omu muringo ogu omu mashomo. 

2. Oku omwegyesa aratwaaze: Hariho engyenderwaho z’omutaano omu eishomo okukuhwera kwebembera 
gye okutendeka. Ezi tiziri z’okubagana n’abeegi. Ozishome kare kugira ngu oyeteebekanise kwebembera 
gye okuhaana ebiteekateeko hamwe n’eby’okukora. Ebibuuzo ebimwe byeine eby’okugarukamu 
okukuhwera nk’omwegyesa kumanya enshonga ez’okuhamisiriza n’abeegi. 

Eishomo 1: Omubuurizi w’Engiri nooha? 
 
Enshonga enkuru 
Buri mwikiriza omuri Yesu n’omubuurizi w’engiri. Buri kintu kyoona eki turikukora kirikuhwera abantu kuhinduka 
abaikiriza omuri Yesu n’okubuurira engiri. Nituteekwa kutabarusya abantu okwija kubagana omu kakwate kaitu na 
Ruhanga. 
 
Ebikozeso 

● Omugaati nari ekindi ky’okurya ekirikwetengwa kutebekanisibwa  
● Orupapura gw’omuzaano (kopi 3) 
● Ecuupa nari ekikopo 

Okwanjura  
OKUHAANA EBITEEKATEEKO OMU KIBIINA EKIHANGO 
Oku omwegyesa aratwaaze: Okwaate omugaati nari ekindi ky’okurya. Oshabe ekibiina kuteekateeka aha 
ky’okurya kirungi eki baraagizireho.  Obuuze nooha owabahwereire kukora eky’okurya ekyo. Ahanyima 
y’eby’okugarukamu bikye, ohwere ekibiina kuteekateeka ah’abandi bantu baingi abarikwejumbira omu kukora 
eby’okurya. 

(Eby’okureeberaho: Hariho awaatabwire esaano y’engano kandi yaagiteeka. Omuhingi akahinga embibo 
z’engano, hariho owaatsire embibo z’engano, hariho owaakozire eibaare ry’okusa embibo z’engano. 
Ondiijo yaatimba omwonyo. Ondiijo yareeta amaizi. Ondiijo yarundaana enku z’okuhemba omuriro. 
Ondiijo yaakora esaafuriya y’okuteekamu omugaati.) 

 
Nikitwaara abantu baingi okukora eby’okurya, atari ogwe wenka orikuteeka.  

● Nibaaha abu turikukira kuteekateekaho nk’ababuurizi?  
● Teekateeka oku waahindukire omwikiriza omuri Yesu. Nooha owakuyambire? (Buuza ebibuuzo ebi ahaifo 

mpora kuhereza bury’omwe omwanya gw’okwijuka) 
○ Hariho owakushabeire? 
○ Hariho owakuyambire obuwabeire oine ekyetengo? 
○ Nooha owabageine naiwe engiri? 
○ Okareeba omwikiriza omuri Yesu orikutwaaza okutarikushushana n’okw’abandi? 
○ Okakurira omuka y’abaikiriza? Nooha owakwegyeise ahari Yesu obu waabeire nookura? 

● Aba bantu boona bakakuyamba kuhinduka omwikiriza. Boona bakaba bari abariisa, abebembezi b’ekanisa, 
nari abantu abarikukora okubuurira nk’omurimo gwaabo? 

 

Ori Omubuurizi w’engiri 
OKUHAANA EBITEEKATEEKO OMU KIBIINA EKIHANGO 
Twaaza kushoma ebicweka bishatu omu Baibuli. Byoona nibihereza engyendererwaho aha kubuurira engiri. 
Tutakashomeire, katureebe abu engyendererwaho ezi zaahandikiirwe. 

1) Omu kicweka eky’omuri Matayo, Yesu ariyo naahereza engyendererwaho abeegi be. 
● Erizooba, abeegi ba Yesu nibaaha? (buri mwikiriza) 

2) Omu kicweka eky’omuri Abakolosai, entumwa Paulo ariyo naahandikiira abantu ba Ruhanga abarikwera’ 
omu rurembo rwa Colosai. 

● Erizooba, abantu ba Ruhanga nibaaha’? (buri mwikiriza, ekanisa yoona) 
3) Omu kicweka eky’omuri 1 Petero, entumwa Petero naahandiikira’abaatoorainwe Ruhanga [aba] taateine’. 

● Erizooba, abaatoorainwe ba Ruhanga nibaaha.’? (Buri mwikiriza, ekanisa yoona) 
● Mbwenu, nooha oshemereire kukuratira engyendererwaho ezi zoona ez’okubuurira engiri? (buri 

mwikiriza) 
● Hati omubuurizi w’engiri nooha? (buri mwikiriza) 

 
Oku omwegyesa aratwaaze: Shaba omuntu omwe kushoma buri runyiriri arikugamba munonga. Ahanyima ya 
BURI runyiriri, obuuze ekibuuzo eki. 

● Orunyiriri oru nirugamba ki aha kubuurira engiri? 
 
Shoma Matayo 28:18-20  

○ Muhindure abantu abeegi [kurabira omu] kubatiza hamwe n’okwegyesa; mukore eki omu 
mahanga goona 

Shoma Abakolosai 4:5-6  
○ Ab’aheeru mubagyendemu n’obwengye.  
○ Mumanye oku mushemereire kugarukamu. 
○ Mukozese omugisha gwoona.  

Shoma 1 Petero 3:15  
○ Mugume mweteekateekire kushobororera omuntu weena orikubashobooroza eby’amatsiko agu 

mwine. 
 

● Enyiririri ezi nizitugambira KYONYINE eki turagambe nari oku turabuurire engiri? (ingaaha) 
 
Enyiriri ezi tizirikugamba kyonyine aha kubuurira engiri. Nizigamba ngu tushemereire kuhindura abantu abeegi. 
Nizigamba ngu tushemereire kubagana ahari YESU buriijo nk’oku turikubaasa. Nizigamba ngu tushemeire buba 
tweteekateekire obu Ruhanga aratuhereze omugisha. Kyoona eki turikukora nari okugamba kandi kirikuyamba 
abantu kuhinduka abaikiriza omuri Yesu n’okubuurira engiri.  
 

● Waagambira omwaana omugaane gwa Baibuli, okwe n’okubuurira engiri. 
● Waayanga okurimanganya omu katare kandi hakagira owakireeba, okwe n’okubuurira engiri 
● Waagambira omuntu oku ekibi kirikushiisha obukwaate bwaitu, okwe n’okubuurira engiri.  
● Waashoboororera munywani waawe otari mwikiriza ngu noohwera omukazi waawe aha mirimo y’omuka 

ahabw’okuba Ruhanga naayenda ngu omukunde, okwe n’okubuurira engiri. 
● Waashaba na mutaahi waawe, orikushaba Ruhanga ngu amuhe omugisha kandi agabirire ebyetengo bye, 

okwe n’okubuurira engiri. 
 

● Shuba oteekateeke aha bantu abakuyambire kuba omwikiriza. Nibaaha omuribo ababeire bari ababuurizi 
b’engiri? (boona) 

 
Buri mwikiriza weena n’omubuurizi w’engiri. Buri kintu kyoona ekiturikukora kikayamba abantu kuba abaikiriza 
n’okubuurira engiri. 
 

Oine Eky’orikubaasa Kubagana 

OKUHAANA EBITEEKATEEKO OMU KIBIINA EKIHANGO 

Omwegyesa: Shaba abantu bashatu kushoma omuzaano. Hereza ekikopo nari ecuupa omuntu oine amagara 
marungi. (nobaasa kwenda kwetooranira ba nyekundeire kare kandi begyeze omu muzaano rimwe nari kabiri 
batakagushomeire ekibiina.)  
 
Eky’okunywa ky’omutaano 
OMUTAAHI 1: (arikwetomboita, arikureebeka arwaire munonga.) Oo, omubiri gwangye gurweire munonga. 
Nduhire munonga ebiro ebi.  

OMUTAAHI 2: (arikugaaya, arikureebeka arwaire) Ego, naanye nimpurira ninshaasha obwiire BWOONA. 
Nkahenwaki mbona omubazi kugira ngu ntunge amagara marungi n’amaani! 

OMUTAAHI 1:  Nangwa naanye. Konka tinyiine obwiire bw’okureebeka kurungi hati. Ninyetenga kugaruka aha 
murimo naaba nimbaasa.  (abatsigaho mpora) 
OMUTAAHI 3:(ataahamu n’amaani akwatsire ecuupa nari ekikopo) Oriyo! 

OMUTAAHI 2: (n’amaani makye) Ndiyo. Obeire otarwaire nyomwabazyo? Hati noreebeka oine amagara marungi 
n’amaani! 

OMUTAAHI 3:  Nikwo mbeire ndi, konka naabweine omubazi gw’okukira endwara! Guri hanu omuky’okunywa 
ky’omutaano eki. Waakinywa, noija kuhurira amagara marungi n’amaani. Okaayenzire ngu okitunge naiwe?   
(ahereza eky’okunywa OMUTAAHI 2) 

OMUTAAHI 2:  Oo, ego, mazima! (ayaakira eky’okunywa kandi agira amagara marungi n’amaani). Webare 
munonga!  

OMUTAAHI 3:  Tihariho shonga! Naashemererwa ngu hati noohurira gye. (ashohora aheru 

Eizooba eryakurataho, OMUTAAHI 2 abugana OMUTAAHI 1 ogundi murundi 

OMUTAAHI 1: (aryaaho ashobeirwe, areeba OMUTAAHI 2) Wawo, ohindukire! nooreebeka oine amagara marungi 
n’amaani! 

OMUTAAHI 2: (akyakwatsire eky’okunywa kye) EGO… nikwo ndi! Nikirungi kuhurira oine amagara marungi 
n’amaani.  

OMUTAAHI 1:  Nyine amatsiko ngu nimbaasa kugira amagara marungi n’amaani eizooba rimwe. 

OMUTAAHI 2:  Naanye nyine amatsiko. Obundi noija kubona omuntu oraakuhwere. Nikirungi, ninyetenga 
kugyenda. Hati obu nyiine amaani maingi, ninyetenga kugyenda kukora. Otsigare gye!  (OMUTAAHI 2 agyenda, 
arikunywa amaizi ge g’omutaano n’amaani maingi. OMUTAAHI 1 agyenda naayetomboita akyarikushaasha.) 

● Omuntu oine amagara marungi akabaasa kuhwera ata munywani we omurweire? (akabagana naawe 
eky’okunywa ky’omutaano) 

● Omuntu okyarweire nabaasa ata kugira amagara marungi n’amaani? (haagira omuntu owabagana naawe 
eky’okunywa) 

● Nooha orikubaasa kubagana eky’okunywa? (weena oine eky’okunywa) 
● Nooha owaayorekire rukundo munonga, omuntu owabageine nari otarabageine? (omuntu owabageine) 

 
Abantu abeine amagara marungi beine ekibarikubaasa kubagana n’omuntu orweire. Nk’oku kiri kityo, twiine eki 
turikubaasa kubagana n’abatari baikiriza.  
 
Twiine akakwaate na Ruhanga. Ababuurizi b’engiri nibayamba abantu kumanya Ruhanga. 

● Shuba oteekateeke aha bantu abakuyambire kukunda okukuratira Kristo.  
o Omuntu owakushabeire akaba aine akakwaate na Ruhanga? 
o Omuntu owakugambire omugaane gwa Baibuli akaba aine akakwaate na Ruhanga? 
o Omuntu owakushoboororeire okukuratira Yesu, akaba aine akakwaate na Ruhanga? 

● Nobaasa niiwe kwereeba orikukora eky’aba bantu baakozeire? Oriyo nookikora hati? 
 
 

Okuhendera  
Buri mwikiriza n’omubuurizi w’engiri. Twiine akakwaate na Ruhanga. Kyoona eki turikukora kirikuyamba abantu 
kumanya Ruhanga n’okubuurira engiri. Omu kitabo eki nitwaija kugamba munonga ahari ekikirikumanyisa. Nitwaija 
kugamba aha kubuurira gye. 
 
Na mugyenzi waawe, mutwaare edakiika nkye kushaba hamwe murikushabira abantu abu murikumanya batari 
abaikiriza omuri Yesu. 

Eishomo 2: Ekigyendererwa ky’Okubuurira 
Engiri 

 
Enshonga enkuru 
Ekigyendererwa ky’okubuurira engiri n’okureeta abantu omu kakwaate na Ruhanga kugira ngu baahinduke abeegi. 
 
Ebikozeso 

● Ebintu by’okurekyera – ebirikumara ahabwa buri muntu kutunga 1-2 (nka, empapura zizingazingire. Sokisi 
zikomereine….) 

● Oruteete nari ekiibo. 
 

Okwanjura  
OMURIMO OMU KUBIINA EKIHANGO 
Oku omwegyesa aratwaaze: Ohereze buri muntu ekintu eki barikubaasa kurekyera. Gaambira bury’omwe 
kurekyera ekintu ekyaine arikworekyerera aha kigyendereirwe. Nibaija kubuuza ngu ekigyendereirwe nikiiha. Ogire 
‘Ego! Egyo niyo nshonga y’omurimo ogu! Kigumire kuhika aha kigyendererwa waaba otarikumanya eki 
ogyendereire! Okwaate oruteete nari ekiibo. Reeka bagyezeho kukirekyeramu, ahabw’okuzaana kusha 
n’okuhendera omurimo.) 
 
OKUHAANA EBITEEKATEEKO OMU KIBIINA EKIHANGO 
Oku omwegyesa aratwaaze:  Omu kuhaana ebiteekateeko oku, otakafayo yaaba eby’okugarukamu bihikire nari 
bigwire. Ekicweka ekindi eki eishomo eri nikaija kugarukamu eki.  
Tutakagambire oku tushemereire kubuurira engiri, nituteekwa kumanya ekigyendererwa ky’okubuurira. 

● Ababuurizi nibagyezaho kukora ki? Omubuurizi akamanya ata ngu arikusingura?  
● Imutsya omukono gwaawe ku oraabe waagambire eshaara y’omusiisi obu waahinduka omwikiriza 

omuri Yesu. 
 
Eshaara y’omusiisi n’okurangirira obwesigye bwaitu omuri Yesu hamwe n’eki turikwikiriza omu mutima. 
Omu shaara egi: 

1. Nitwikiriza ngu turi abasiisi kandi tweteisa ebibi byaitu. 
2. Nitushaba okusaasirwa hamwe n’amagara masya kurabira omuri Yesu Kristo.  
3.  Nitwehayo okukunda Ruhanga kandi n’okumworobera burizooba. 

 
● Nikimara omuntu KUFA kugamba eshaara y’omusiisi? 
● Omuntu ku arikugamba eshaara y’omusiisi, konka ateije omu kanisa nari atahindureho omu magara ge, 

nitubaasa kugira ngu okubuurira kukaba okw’obusinguzi? 
● Omuntu ku arikugamba eshaara y’omusiisi konka akaguma naashiisha kandi atarikwenda kweega 

ekigambo kya Ruhanga, nibaba baahindukire abaikiriza buzima? 
 
Reeka tureebe eki Baibuli erikugamba aha kigyendererwa ky’okubuurira engiri. 

Akakwaate na Ruhanga 

OKUHAANA EBITEEKATEEKO OMU KIBIINA EKIHANGO 

Shoma Yohaana 3:16 

● Ahabw’enki Ruhanga yaayohereize Yesu omunsi? 
○ Ahabw’okuba akakunda ensi 
○ Kugira ngu tutakahwerekyerera kureka tutunge amagara agatahwaho 

Shoma Yohaana 11:25-26  
● Yesu naagamba ngu nooha? 

○ Okuzooka n’amagara 
○ Tibarifa (amagara agatahwaho) 

Shoma Yohaana 17:2-3 

● Okurugirira aha runyiriri rwa 2, Yesu naatuhereza ki? 
○ Amagara agatahwaho 

● Yesu ku araabe naatuhereza amagara agatahwaho, kandi Yesu ariwe kuzooka n’amagara, 
nitubaasa kugira amagara agatahwaho tuteine akakwaate na Yesu? 

○ Ingaaha  
● Okurugirira aharunyiriri rwa 3, amagara agatahwaho n’enki?  

○ Okumanya Ruhanga hamwe na Yesu Kristo  

 

Ruhanga akohereza Yesu kugira ngu tubaase kuturaho ebiro byoona hamwe nawe. Nootekwa kugira 
akakwaate na Ruhanga kuza kutunga amagara agatahwaho 
 
Shoma Abarooma 10:9  

● Ni bintu ki bibiri ebiturikuteekwa kukora kugira ngu tujunwe?  
○ Okwatura n’akanwa kaawe 
○ Okwikiriza omu mutima gwaawe ngu Yesu ni Mukama 

● Ku turikwatura n’eminwa yaitu kusha ngu nitwikiriza, konka tutarikwikiriza omu mitima yaitu, 
nituba tujunirwe? (ingaaha) 

 
Shoma Matayo 7:21-23  

● Omuntu nabaasa kugira ngu Yesu ni Mukama we, konka atarikumanya Ruhanga? (ego)  
● Omuntu nabaasa kugamba ebigambo ebiri omushaara y’omusiisi atarikumanya Ruhanga? (ego) 
● Nibabaasa kuba bajunirwe? (ingaaha) 

 
OMU BUGUFU 
Okumanya Yesu nigw’omuhanda gwonka gw’okutunga amagara agatahwaho. Eshaara y’omusiisi ti shaara 
erimu akakodyo karikuhindura abantu abaikiriza, t’orikutunga amagara agatahwaho orikugamba ‘Yesu 
mazima nsaasira ebibi byangye kandi ompe amagara agatahwaho’. Noogatunga orikugira akakwaate na 
Ruhanga. 
 
OKUHAANA EBITEEKATEEKO OMU BUBIINA OBUKYE 

● Nookimanya ota waaba oine akakwaate n’ondiijo?  (teekateeka aha mukundwa waawe, 
ob’orikuzaarwa nabo, abazeire, nari omunywani murungi. Eki okigyeragyeranise n’abantu 
ab’orikumanya- puresidenti nari omuntu ouwabugana erizooba.)  

Shoma Yohaana 14:21-23  
● Tushemereire kukora ki omu kakwaate kaitu na Ruhanga? (oyorobere ebiragiro bya Yesu, 

omukunde) 
● Ruhanga na Yesu nibaija kukora ki?  

○ Kwaija ahariitwe 
○ Batukunde   
○ Baature naitwe 

● Akakwaate kaitu na Ruhanga nikashushana kata n’akakwaate n’ondiijo muntu? Kaine mutaano ki? 
 
OKUGAMBA EBYARUGAMU HAMWE N’OKUTA OMU BUGUFU 
Okugira akakwaate na Ruhanga nikimanyisa ngu nitumwesiga. Nitumukunda. Nitumworobera. Nitutwaara 
obwiire turikugamba nawe. Ekigyendererwa ky’okubuurira engiri n’okureeta abantu omu kakwaate na 
Ruhanga. 
 

Okuragiirwa Okukuru 

OKUHAANA EBITEEKATEEKO OMU KIBIINA EKIHANGO 

Yesu atakagarukire omwiguru, akahereza abeegi be engyendererwaho z’okubuurira engiri.  

Shoma Matayo 28:16-20 ogundi murundi – ‘Okuragiirwa Okukuru’. 
● Yesu akohereza abeegi be kukora ki? (okuhindura abantu abeegi, bari kubabatiza n’okubegyesa) 

 

Shoma Yohaana 15:8  

● Omuntu naayoreka ata ku n’omweegi wa Yesu? (okwaana ebijuma) 

 

OMU BUGUFU 

Reeka tute enshonga ibiri ezi hamwe. Ekigyendererwa ky’okubuurira engiri n’okureeta abantu omu 
kakwaate na Ruhanga, kugira ngu baahinduke abeegi. Abantu baayoreka ebijuma, nitumanya ngu n’abeegi. 
Nitumanya ngu baine akakwaate na Ruhanga.  
 

Ekijuma ky’Omweegi 
OKUHAANA EBITEEKATEEKO OMU KIBIINA EKIHANGO 
Reeka tugambe aha kijuma eki. 
 
Omufakaazi Owaayorekire Ekijuma 
Ahanyima y’okufa kw’omushaija we, Nagamani akaba naayenda kufa. Eka y’omushaija we yaamubinga. Yaagaruka 
omuka owaabo n’abaana babiri bato. Yaahurira atakyeine omugasho hamwe n’amatsiko. Omwikiriza omu kanisa 
yaagambira omuriisa Paulo ebya Nagamani. Omuriisa Paulo yaamutayaayira. Yaamubuza ati, ahabw’enki 
nshemereire kubaho?’ Yaamugarukamu ati’ oshemereire kubaho ahabwa Ruhanga hamwe n’abaana baawe hatari 
ahabwaawe’. Ekanisa yaatandiika kureeberera Nagamani nk’eka. Bashashurira omutabani esente z’okweega. 
Baashaba naawe obu yaabeire aine enaku nyingi. Baamuhereza ekiharani ky’okubaziira. N’ekiharani ekyo, 
Nagamani yabaasa kukora esente arikutunga emyenda ya sari. Akakora esente ezirikumara kubaasa kushomesa 

omwana we w’omuhara hamwe n’okureeberera eka ye. Yareeba oku ekanisa yaamukunzire n’obu yaabeire atari 
omwikiriza omuri Yesu. Ahabw’eki, Nagamani yaahereza Yesu amagara ge. Yaaruga omunaku ze. Yaatandika kwaija 
omu kanisa kushaba. Yaatandika kuhayo esente z’okukora ebikorwa bya rukundo. Hati naayegyesa abaishiki 
b’omukyaro kye okubazira emyenda kugira ngu bebitseho. Naayamba n’omukuteebekanisa eby’okurya 
ahabw’abandi bafakaazi omu kanisa. Obumwe naabagabira n’emyenda ya sari.  

● Ni kijuma kya muringo ki eki Nagamani yaayorekire ahanyima y’okuhereza Yesu amagara ge? (Nobaasa 
kumanya ota ngu aine akakwaate na Ruhanga?)  

○ Akaruga omu naku (okushemererwa) 
○ Yaija omu kanisa 
○ Yaayoreka rukundo ah’abandi (yaahayo esente, eby’okurya, ebijwaro; yaayegyesa abandi 

kubaziira). 
 
OKUHAANA EBITEEKATEEKO OMU BUBIINA OBUKYE 

● Teekateeka ah’amagara gaawe nk’omwikiriza. Bagana oku amagara gaawe gaahindukire ahabw’okwikiriza 
Kristo. (Eky’okureeberaho, oine ekyetengo ky’okweega ekigambo kya Ruhanga? Noohurira okushaasha 
waakora ekibi?). 

● Ni miringo ki endiijo y’ekijuma eyi omweegi arikubaasa kugira? 
(Ekibiina kyaaba nikyetenga ebiteekyerezo, omwegyesa nabaasa kubigura amaisho arikukozesa eby’okureeberaho 
by’enteekateeka n’emitwarize ahaifo. 

Naakunda kweega     Naayenda kushemeza Ruhanga omu magara goona 
Nashaasha/ayeteisa yaashobya  Naata ebyetengo by’abandi omumaisho g’ebyeye 
Aine obucureezi n’obwesigwa   Naashoma Baibuli kandi ashaba  
Nasaasira bamushobeza   Naayesiga Ruhanga n’omu bizibu 
Naagyezaho kukiza obukwaate bubi  Naakozesa eby’aine kuhereza Ruhanga ekitinisa 
Naagyezaho kworobera Ruhanga   Naakunda ngu abantu bamanye ku n’omwikiriza 
Naahwera abandi, namunonga abooro  Naija omu kanisa 
Naayombeka obukwaate n’abandi beishemwe Natwaara obwiire na Ruhanga 

 
OKUGAMBA EBYARUGAMU HAMWE N’OKUTA OMU BUGUFU 
Oku omwegyesa aratwaaze: Kyaaba nikibaasika, ohandiike ebi bagamba aha ‘kijuma’ aharubaho.  
 
OKUHAANA EBITEEKATEEKO OMU KIBIINA EKIHANGO 

● Teekateeka aha kijuma eki mwahandiika. Ekijuma eki n’eky’okworeka hati, nari ahanyima y’okufa? 
(hati) 

● Ekijuma eki nikireebeka ahasande kusha, nari burizooba (burizooba) 
● Omuntu naaba omwikiriza yaagamba eshaara y’omusiisi konka atarikwaana ekijuma kyoona? 

(ingaaha) 
 
Abeegi ab’amazima nibaana ekijuma. Nibakunda Ruhanga. Nibagyezaho kumworobera n’okumushemeza.  
 

Okuhendera 

Ekigyendererwa ky’okubuurira engiri n’okureeta abantu omu kakwaate na Ruhanga kugira ngu bahinduke abeegi. 
Tikugira omuntu w’okugamba eshaara y’omusiisi. Okugamba ebigambo bimwe tikirikumanyisa ngu omuntu 
ajunirwe kandi aine amagara agatahwaho. Nitumanya ngu abantu bahindukire abeegi baayoreka ekijuma. Eki 

nikimanyisa ngu amagara gaabo nigahinduka ahabw’okukuratira Yesu. Eki ku kirikubaho, nitumanya ngu baine 
akakwaate na Ruhanga kandi baine amagara agatahwaho. 
 
OKWESHUJUMA KW’OMUNTU 

● Noomanya abantu abarikugira ngu n’abaikiriza omuri Yesu, konka batarikworeka ekijuma? Twaaraho 
edakiika nkye orikubashabira. 

● Kandi shi iwe? Omuntu nabaasa kukumanya nk’omweegi wa Yesu ahabw’ekijuma kyaawe? 

Eishomo 3: Okubuurira Engiri kuri 
nk’Okuhinga 

 
Enshonga enkuru 
Okubuurira engiri n’orugyendo nk’okuhinga. Aha bantu baingi, okusharamu kw’okukuratira Kristo tikurikubaho 
ahanyima y’okuhurira engiri omurundi gumwe.   
 
Ebikozeso 

● Kaada z’orugyendo rw’okubuurira engiri (kaada 6) 

Okwanjura  
Omu eishomo ery’enyima, tukeega ngu ekigyendererwa ky’okubuurira engiri n’okureeta abantu omu kakwaate na 
Ruhanga kugira ngu baahinduke abeegi. Hati reeka tugambe oku abantu barikuhinduka abeegi. 
 
OKUHAANA EBITEEKATEEKO OMU BUBIINA OBUKYE 
Oku omwegyesa aratwaaze: Mpora mpora oshome ebibuuzo n’eiraka rihango. Ohereze abantu obwiire 
bw’okweshujuma/okwijuka waaba oriyo nobishoma.  

● Nooha owabandize kukugambira ahari Yesu? Kikabaho ryari?  Okaija ahari Yesu omurundi gw’okubanza 
kumuhuriraho, nari okahurira emirundi maingi? 

● Nooha owashabiire naiwe kwakiira Yesu? Kikabaho kita? 
● Ku oraabe waakuzeibwe omuka y’abaikiriza, nobaasa kwijuka obwiire nari embeera obu waasharamu 

kukora okwikiriza kwaawe omuri Ruhanga nk’ekintu kikuru omu magara gaawe? Hakabaho ki? 
 
OKUGAMBA EBYARUGAMU 
Oku omwegyesa aratwaaze:  Okugamba ebyarugamu, oshabe abantu kwereza emikono waaba orikubuuza 
ebibuuzo ebi.  

● Nibangahe omuriimwe abakurire omumaka g’abaikiriza? 
● Nibangahe omuriimwe ababandize kweega ebya Yesu kuruga aha muntu w’aheru y’eka yaanyu? 
● Nibangahe omuriimwe abahindukire abaikiriza bwanyima y’okuhurira ebya Ruhanga omurundi gumwe? 
● Nibangahe omuriimwe ababeire barikumanya abaikiriza bamwe kumara emyaka maingi mutakahiire 

Ruhanga amagara gaanyu? 
● Nibangahe omuriimwe ababandize kuraba omu mbeera egumire kugira ngu mumanye ngu nimwetenga 

Mukama kuhindura amagara gaanyu? 
● Nibangahe omuriimwe ababeire baine byingi by’okweega okuwakuba omwikiriza n’ahanyima y’okugamba 

eshaara y’omusiisi? 
 
OMU BUGUFU 
Abantu baingi tibarikuhinduka abeegi ba Yesu kurabira omu kirikubaho omurundi gumwe ekirikwetwa ‘okubuurira 
engiri’. Eki n’ekyamazima nangwa n’ah’abantu abarikukurira omu maka g’abaikiriza. Ruhanga naakozesa ebintu 
baingi okureeta abantu ahariwe 

Okubuurira Engiri kuri nk’Okuhinga  
OKUHAANA EBITEEKATEEKO OMU KIBIINA EKIHANGO 
Omu kitabo eki nituza kugyeragyeranisa okubuurira engiri n’orugyendo gw’okuhinga. Yesu akakozesa 
eby’okureeberaho byingi by’okuhinga okugamba aha bintu by’omwoyo. (Emitiini n’amahwa - Matayo 7:16-20; 
emizaabibu- Yohaana 15:1-8; enkyenzi n’oburo - Matayo 13:24-29; okubiba embibo - Mako 4:1-9 hamwe 
n’okugyesha emisiri- Matayo 9:37, Luka 10:2.)  
 
Shoma Matayo 9:35-38. 

o Mukama w’eigyesha nooha? (Ruhanga) 
o Abakozi nibaaha? (ni itwe) 
o Eigyesha ni riiha? (abantu kumanya Yesu, abeegi baingi) 

 
Nitubaasa kuteekateeka ah’abatarikwikiriza boona nk’omusiri gwa Ruhanga, kandi turi abakozi be. Okubuurira ni 
nk’okuhinga. Eigyesha n’abeegi abarikwaana ebijuma.  Omukicweka ekindi ky’ekitabo eki, nituza kweega aha 
kubuurira engiri turikuteekateeka aha kuhinga.  
 

● Omu kuhinga, abakozi nibateekwa kukoraki kugira ngu baatunge eigyesha ringi? (okuteebekanisa eitaka, 
okubyaara embibo, amaizi, okubagara, okureeberera ebimera bito, okushaarura) 

● Oru n’orugyendo rwa mpora nari rwa juba? (mpora) 
 
OMURIMO OMU KIBIINA EKIHANGO 
Oku omwegyesa aratwaaze:  Ote ahansi kaada z’orugyendo rw’okubuurira engiri. Reeka abeegi bazite 
omubuteeka. Reero, oshome omutwe gw’ekigambo kya buri ntambwe (omu nyuguta ezikwatsire) hamwe 
n’okushoborora kukye ahari buri ntambwe.  
 

S 
 
 
 
 

Okuteebekanisa eitaka  
Okworobya emitima ahari Ruhanga 

Okubyaara embibo 
Okubagana engiri 

Okutegyereza ebimera  
Okutegyereza obwo Ruhanga 

arikukora 

 

  
 
 Ekimera kisya 
Okutabarusya kw’okukuratira Yesu, 

ku baarikirize kukuratira, abo 
n’ebimera bisya 

 
 

Reeberera ebimera bisya 
Okuyamba abaikiriza basya kukura 

 
 

Ekijuma 
Abeegi niboreeka ekijuma 

Okubuurura ti rugyendo rushoborokire gye entambwe ahandiijo buriijo. Eky’okureeberaho, abantu nibabaasa 
kuhurira ahari Yesu, konka emitima yaabo eguma egumire. Entambwe ezi n’omuringo gw’okuhwera kuteekateeka 
ahakuta omunkora okubuurira. 
 
OKUHAANA EBITEEKATEEKO OMU KIBIINA EKIHANGO 
Reeka tute enshonga ezi omu mugaane gw’amazima ogw’okubuurira engiri. Waaba ohurikirize, gyezaho 
kuteekateeka oku ebicweka by’omugaane birikujwarana gye na buri ntambwe. 
 
Ling 
Ling akakurira omuka y’aba Budda. Ku yaagire omu yunivasite, yaarwana munonga kushashura ebishare 
by’eishomero. Eka yaabo bakaba batari bagaiga. Akaba naakira kwemereza omutima munonga aha sente kandi 
yaaba naija kubaasa kuheza emishomo ye kituma ataagwejegyera nyekiro. Akaba agyereizeho emiringo maingi 
kugira ngu atunge oturo nyekiro konka aremirwe. Eizooba rimwe, akabugana ekibiina ky’abaikiriza omu paaka. 
Bakaba nibazaana omupiira. Bamweeta kubegaitaho omu muzaano hamwe n’okugyenda naabo byanyima kutunga 
kofi. Bwanyima, baabagana engiri na Ling kandi baamuhereza Baibuli. Ling akaba atakunzire kuba omwikiriza. 
Kwonka, ekiro kimwe abuzirwe oturo ayemerize omutima, yaasharamu kugyezaho kushoma Baibuli. Ku yaaherize 
kushoma Baibuli omukanya kakye, yaahurira yaagira obusingye. Yabaasa kubyama gye ekiro kyona. Yaagumizamu 
naashoma Baibuli kugira ngu abyaame gye buri kiro. Banywani be omu kuzaana omupiira baaruga omu rurembo, 
konka baayanjura Ling ah’abandi baikiriza. Abaikiriza aba naabo baahinduka banywani be. Baagarukamu ebibuuzo 
bye ahari Ruhanga. Ahanyima y’emyeezi ena arikushoma ebitabo bina by’engiri, Ling yayakiira Yesu nk’omujuni we. 
Banywani be abasya baamwegyesa okushaba, okwesiga kandi n’okukuratira Yesu omu bicweka by’amagara ge 
goona. Ling yaagambira abeeka ye ahari Yesu. Abeeka ye tibashemererwa ahabw’okusharamu kwe, konka 
bamwikiriza kugumizamu ari omwikiriza omuri Yesu—omu kubanza. Reero maama wa Ling yaafa, kandi abeeka ye 
bategyereza Ling okuramya maama we aha mukoro gw’okumuziika. Ogu n’omucwe gw’aba Budda. Ling akaaba 
naamanya ngu ashemereire kuramya Ruhanga wenka, reero yaayanga kuramya ah’eitambiro rya maama weye. 
Ahabw’okusharamu oku, ishe hamwe na beine ishe baamwanga. N’obu eki kyatumire ling yaagira ekiniga, 
akagumizamu arikukuratira Yesu n’obwesigwa. Yaagumizamu arikworeka rukundo eka yaabo. Ahanyima 
y’emyaaka, ku bareebire okwehayo kwa Ling omu kuhereza ekitinisa n’okureeberera ishe waabo, abeeka bashuba 
baamwakiira. Akakwaate katandiika kukira, konka ebeeka ya Ling tibakakunzire kukuratira Yesu. Ling 
akyagumizamu kubashabira.  
 

● Abaikiriza ‘bakateebekanisa eitaka’ bata? Bakabanza kukora ki baatakagambire Ling ahari Yesu? 
(bakazaana omupiira, baamara obwiire nawe) 

● Ni kicweka ki ky’omugaane ekyabeire kiri ‘okubyaara embibo’? (Obu baabagana engiri kandi 
bakamuhereza Baibuli) 

● Kikatwaara bwiire ki kugira ngu Ling ahinduke omwikiriza? (emyeezi maingi) 
● Ruhanga akakoraki obwo abaikiriza baategyereize ekimera? Ni bizibu ki ebyatumire Ling yaashoma 

Baibuli? (akabura okubyaama, yaayemereza omutima ahasente) 
● Ni kicweka ki ky’omugaane ekyabeire ‘ekimera kisya’? (Obu Ling yaikiriza Kristo) 
● Nooha owareebereire ‘ekimera kisya’? (Ekibiina kya kabiri ky’abaikiriza) baakakoraki okureeberera 

ekimera? (Bakamworeka oku ashemereire kukuratira Yesu omu magara ge goona). 
●  Ni kijuma ki eki Ling yaayorekire?  

○ Okushoma Baibuli, yaahinduka omweegi 
○ Yaabagana engiri n’eka ye 
○ Yaayanga kuramya ondiijo kureka Ruhanga 
○ Yaayoreka rukundo ahanyima y’okwangwa 

○ Yataamu ekitinisa kandi yareeberera ishe 
Ling akeega kukunda hamwe n’okwesiga abaikiriza bamwe. Ruhanga akakozesa abantu aba ‘okubyaara embibo’ 
y’engiri. Ruhanga yaakozesa ebizibu bya Ling kumuyamba kumanya ngu naayetenga Omujuni. Omu bwiire 
obuhikire, Ling yaahereza amagara ge Yesu. Abandi baikiriza baamuyamba kukura kugira ngu ayaane ekijuma 
ky’okuhikirira na rukundo. 
 
OKWESHUJUMA KW’OMUNTU 

● Teekateeka aha muntu omwe nari babiri omu magara gaawe abatakamanyire Yesu. 
● Ni ntambwe ki ei buri muntu ariho? (Baine emitima egumire? Nibakunda ebintu by’omwoyo? Nibahurira 

baine ekyetengo ky’omujuni? Baarahurire eki Yesu ari? Nibamanya eki kirikumanyisa okuba omwikiriza?) 
● Shaba Ruhanga akworeke eky’okukora omu kuteebekanisa eitaka nari okubyaara embibo. 

 
OKUGAMBA EBYARUGAMU 
Oku omwegyesa aratwaaze:   Otabarusye abantu kwija kubagana baaba nibakunda 
 

Ruhanga Naaretera Ebintu Kukura 

OKUHAANA EBITEEKATEEKO OMU KIBIINA EKIHANGO 
Shuba oreebe ahari Matayo 28:19-20.   

● Yesu naagamba ki ahamuheru rw’okuragiirwa okukuru? (ndi hamwe naimwe obutoosha) 
● Turiyo nitukora omurimo gw’okubuurira engiri twenka? (Ingaaha. Yesu ari hamwe naitwe.) 

 
Yesu akaraganisa kuguma naitwe. Ruhanga we wenka ariyo naakora omu musiri gwe hamwe naitwe, n’obu 
turaabe tutarikubaasa kumureeba.  
Shoma 1 Abakorinso 3:6  

● Waabyaara embibo, nobaasa kugyema ebimera kukura? (ingaaha) 
● Nooha orikureetera ebimera kukura? (Ruhanga) 

 
Omurimo gwaitu nk’ababuurizi ‘n’okuba abakozi omu musiri’. Konka titurikubaasa kutuma ebintu byakura. 
Ruhanga niwe arikureetera amagara masya kukura. Aga n’amakuru marungi! Titushemereire kwerarikirira aha 
kukora ekintu kyona kurungi.  
 

Okuhendera 
Okubuurira tikurikutandiika n’okugambira abantu ahari Yesu. Tikurikuhendera omuntu yaagamba eshaara 
y’omusiisi. Nikirenga munonga ahari eki. Okubuurira n’orugyendo rwoona rw’okureeta abantu omu kakwaate na 
Ruhanga kugira ngu bahinduke abeegi. Nk’okuhinga, n’orugyendo rwa mpora. Ruhanga naatukozesa omukuyamba 
kuteebekanisa eitaka ry’emitima y’abantu. Naatukozesa okubyaara embibo z’engiri. Naatukozesa ekureeberera 
ebimera bisya byaaba nibikura hamwe n’okwaana ekijuma. 
 

● Twaaraho obwiire bukye orikusiima Ruhanga ahabw’abantu hamwe n’embeera ebiyatireho omu magara 
gaawe ebyakuyambire kumwijaho. 

Eishomo 4: Amagara Gaawe Nigaayamba 
Kuteebekanisa Eitaka 

 
Enshonga enkuru 
Oku orikutuuraho nk’omwikiriza, nikubaasa kutuuma abantu baakunda engiri. Aharubaaju orundi, nikubaasa 
kubahereza ekishushani kibi ahari Ruhanga w’omwikiriza. Nitwetenga kukora obukwaate n’abantu abatarikwikiriza 
kugira ngu bareebe omutaano omu magara gaitu. 
 
Ebikozeso 

● Kaada y’Orugyendo rw’Okubuurira engiri: Okuteebekanisa Eitaka 
 

Okwanjura  
OKUHAANA EBITEEKATEEKO OMU KIBIINA EKIHANGO 

● Omuhingi murungi akaafa kurekyera embibo ah’eitaka ritateebekanisibwe? Ahabw’enki nari 
ahabw’enki kitarikwo?  

● Ni kintu ki eki omuhingi arikubanza kukora? 
● Hariho ekindi ekyarikubaasa kukora atakabyaire embibo? 
● Embibo zaryaarwa omu eitaba ribi, nihabaho ki? 

Oku omwegyesa aratwaaze:  Yoreka kaada y’Orugyendo rw’Okubuurira engiri: Okuteebekanisa Eitaka 
● Okuteebekanisa eitaka ahabw’okubyaara kiri nk’okuteebekanisa emitima y’abantu 

ahabw’okuhurira engiri. 
 
Nk’oku omuhingi arikuteebekanisa eitaka atakabyaire embibo, Ruhanga naatukozesa okuteebekanisa 
emitima y’abantu okuhurira engiri. Eki naakikora omu miringo eshaatu: (1) amagara gaitu --aga –burizooba, 
(2) obujurizi bwaitu, hamwe na (3) okushaba. Erizooba nituza kureeba ahaky’okubanza—amagara gaitu—
aga--burizooba. 
 

Amagara Gaitu Aga burizooba Nigakora Empinduka    
OKUHAANA EBITEEKATEEKO OMU KIBIINA EKIHANGO 
Ahonaaho ekanisa kuyaaheriza kubaho, abatarikwikiriza bareeba ngu abantu b’omukanisa baine empinduka. 
Ekitabo ky’Ebyakozirwe Entumwa nikigamba ah’amagara g’omukanisa y’okubanza. 
 
Shoma Ebyakozirwe Entumwa 2:42-47. 

● N’enki eki abaikiriza babeire nibakora kiine omutaano n’eky’abandi ababehinguririze’ 
(eby’okutangaaza n’obumanyiso, okubagana hamwe, kuhereza bury’omwe oine ekyetengo, baine 
okushemererwa) 

● Ebi n’ebintu ebirikubaho esande omu kushaba kusha, nari n’ebintu ebirikubaho omu magara ga 
burizooba? (amagara ga burizooba) 

● Abantu ababehinguririze bakahurira bata aha baikiriza? (bakaijura obwooba’, babasiima) 
● N’enki ekyazarukire omu kuturaho kw’amagara g’abaikiriza? (abantu baingi barikujunwa) 

Twaaherize kweega oku kiri kikuru okukora ebikorwa bya rukundo kworeka rukundo ya Ruhanga omu kyaanga 
kyaitu. Oku turikutwaaza omu mirimo yaitu ya burizooba nakyo nikikuru munonga. 
 
Ebikorwa bya Matayo nibigambira abantu ahari Yesu 
Matayo akaba naakora aheishomero rya siniya. Abeegi baingi hamwe n’abashomesa bakaba bari Abasiraamu 
n’Abahindu. Okurugirira aha biragiro omu eihanga rye, Matayo akaba atarikwikirizibwa kugamba aha nyikiriza ye 
omuri Yesu aha murimo. Matayo yaayorobera ekiragiro kandi tiyagambira abantu ahari Yesu. Kwonka, akaba 
natwaaza gye bury’omwe. Ary’owamazima kandi arikukora munonga. Akaba aine okushemererwa, nangwa n’omu 
mbeera zigumire. Akaba naagyezaho kusheka kandi n’okugaruramu abandi amaani. Abakozi bagyenzi be 
baatandiika kumwijaho baaba baine ebizibu. Bakaba nibamanya ngu naaza kubahurikiriza na rukundo kandi 
abahereze okuhabura kw’obwengye. Eizooba rimwe, omweegi owabeire ari omusiraamu yaija owa Matayo yaagira 
ati,’ nimanya ngu ori omwikiriza, ahakuba nindeeba oine omutaano’.  
 

● Noteekateeka omweegi ogu akamanya ata ngu Matayo n’omwikiriza omuri Yesu?  
  
OKUHAANA EBITEEKATEEKO OMU BUBIINA OBUKYE 
Oku omwegyesa aratwaaze:  Buuza ekibuuzo kandi ohandiike emyaanya. Kozesa eby’okwongyeraho kubasimura 
(ebiri omu italikisi) kyaaba nikyetengwa abantu baremirwe kuteekateeka aha nshonga. 

● Abaikiriza bashemereire kutwaaza baata omu myaanya egi? 
○ Aha murimso (n’enki eki Matayo yaakozeire nka Yesu? Ni miringo ki endiijo ei omukozi 

arikubaasa kutwaazamu nka Yesu?) 
○ Omuka (ijuka eki twaayegire aha bigyendererwa bya Ruhanga ahabw’obushwere n’amaka.) 
○ Aheishomero (okabaasa ota kworeka rukundo ahab’orikweega nabo? Abashomesa baawe 

abaana bato?)  
○ Aha Katare (Yesu akashabire abantu byingi? Akabashashwire bikye? Akayeibiire?) 
○ Omu musiri (tushemereire kureeberera tuta ebihangiirwe bya Ruhanga? Okuyaamba abandi? 

Enteekateeka yaitu aha kukora eshemereire kuba eha?) 
 
OKUGAMBA EBYARUGAMU HAMWE N’OMU BUGUFU 
Abaikiriza bashemereire kuturaho omu magara gaine embaganisa n’abandi bantu. Tushemereire kuba efura kandi 
twiine rukundo ah’abandi. Tushemereire kutwaaza n’obwesigwa hamwe n’obucureezi. Twaakora tutyo, abantu 
bamwe nibaija ahari Kristo kandi bakunde kumanya baingi ahariwe. 
 
OKUHAANA EBITEEKATEEKO OMU KIBIINA EKIHANGO 
Obujurizi bwa Elam 
Obu naabeire ndi omwoojo muto omuri Congo, nkahurira engiri emirundi maingi.  Obumwe kuruga ah’abantu 
barikutambura ahamuhanda, nari abantu barikwegyesa ahari Yesu omu basi ndikuvuga. Nkaba nimanya ngu ndi 
omusiisi, konka ku nateekateekire aha bintu bimwe ebi naabeire ninkora, naayegaambira nti,’ingaaha, okuba 
omwikiriza ti kikuru ky’okutsigaho ebi bintu’. Obu naabeire ndi omu siniya, nkabugana omwoojo owabeire aine 
embaganisa ah’abandi bantu. Okuyaabeire naaturaho kukanshemeza munonga naayenda ngu mbe munywani we. 
Naajumbura ngu n’omwikiriza omuri Yesu. Kanshemezibwa munonga emicwe ye naayenda ngu mbe nkawe. Nkaba 
ntarikwenda kureka ebyetengo byangye bibi, konka omuringo ogu munywani wangye yaabeire natwaazamu kandi 
n’okugamba aheishomero gwanshemeza munonga kuhika aha kusharamu kwakiira Yesu nka Mukama wangye. 

● Ahabw’enki Elam yaayenzire kuba omwikiriza? (akaba naayenda kuba nka munywani we kandi munywani 
we akaba ari omwikiriza) 

● Ku turaabe tutarikugyezaho kworobera Ruhanga omu bicweka by’amagara gaitu goona? Abantu nibaija 
kukunda kwaija ahari Kristo? (Ingaaha). 

 
Nka Elam, abantu bamwe nibakunda kwaija ahari Kristo bareeba obuhamya bw’omurimo gwe omu magara gaitu. 
Konka omuntu yaaba nabuurira ahari Yesu kandi bury’omwe arikumanya okubari enshaarizi aha baana baabo nari 
ngu nibagobeza abantu omu katare, abantu nibaija kugira, ‘Ediini yaabo terikureetaho embaganisa. Abaikiriza 
naabo nink’abandi boona’. Oku turikuturaho burizooba n’ekicweka kikuru omu kujurira kwaitu. N’ekicweka aha 
rugyendo rw’okubuurira engiri.   
 

Okwombeka Obukwaate n’abatari Baikiriza 
Oku omwegyesa aratwaaze: Shoma emigaane egi ahaifo. 
 
Okuyamba Maraaya 
Omu kyaanga kimwe hakaba hariyo omwishiki efuuzi. Akaba ateine entasya yoona, ateine mwooga kandi ateine 
abazeire b’okumuhabura. Omwishiki yaahinduka maraaya kugira ngu abeho. Aha myaka 22, omwishiki yaagira 
enda. N’obu yaabeire atwiire omukyaaro obwiire bwoona, ekyaaro kikamwanga. Akaba ateine eka 
y’okumureeberera omu bwiire bw’okuzaara. Akaba ateine muntu weena w’okumuyamba aha mwaana nari 
kumwegyesa eky’okukora. Konka abakazi b’omukanisa bareeberera maraaya obu yaabeire ari omu eirwariro 
kuzaara omwaana. Ku yaaretsire omwaana omuka, bakagyezaho kureeba ngu aine eky’okurya n’okunywa. 
Baamuyamba kuboneza enju n’okwozya ebijwaro. Abataahi baatangaara. Baagambirana bati ‘Oriya mwishiki ni 
maraaya! Ba mama b’ekanisa nibabaasa bata kumukorera ebi byona? Ahabw’enki barikugaamba nawe?’ konka 
abakazi b’ekanisa baashoborora bati, ‘Ahangirwe omu kishushani kya Ruhanga. N’ow’omugasho ahariwe.’ Reero 
abantu b’omukyaaro baagira bati, ekanisa nemureeba omumuringo gutari nk’ogwaitu. Tukamugaya kandi 
twateekateeka ngu ‘’Ruhanga tarikumumanya ahakuba ni maraaya, konka ekanisa yaamworeka rukundo’’. 
Baahereza Ruhanga ekitinisa. Omwishiki nawe yagarugwa ahansi ahabwa rukundo y’ekanisa, konka kikamugumira 
kwikiriza ngu aine omugasho ahari Ruhanga. Ku yaabugeine omuriisa, yaagira ati, ‘Omuriisa, nimanya ngu ndi 
omusiisi, konka omwaana wangye tayiine rubanja. Mazima shabira omwaana wangye’. Omuriisa yaashaba kandi 
omwaana yaamweta ‘Ruhanga Naabitahamu’.  
 
Omukazi Omwikiriza Kubugana Bataahi be 
Omu kyaaro kimwe hakaba harimu abasiraamu hamwe n’abaikiriza omuri Yesu. Ebibiina ebi bitarikushushana 
bikaba bitarikukira kugamba hamwe. Eizooba rimwe omushana gurikwaaka munonga, omukazi omwikiriza yareeba 
mutaahi we omusiraamu ashutami aha mushana n’abaana be. Omukazi yaayemerera yagamba n’eka 
y’abasiraamu. Yaajumbura ngu baabakingirana aheru y’enju. Yaatabarusya eka egi kwaija kuhumba omushana 
omuka ye, konka baayanga. Yaagyenda omuka yaareeta amaizi garikufuka. Yaashuba yaabatabarusya omuka ye. 
Bwanyima eka yaija baguma aho okuhitsya obu omushaija w’omukazi w’omusiraamu yaagarukiire akabatwaara 
omuka. Ahanyima y’ebyo abakazi aba babiri baaguma nibatwaara obwiire hamwe.  Abaana baabo baguma 
nibazaana hamwe, kandi n’omumaka gaabo baguma nibarya hamwe. 

OKUHAANA EBITEEKATEEKO OMU BUBIINA OBUKYE 
● Omu mugaane gw’okubanza, ba mama b’ekanisa bakakora ekintu kirungi omu kwombeka akakwaate na 

maraaya? Ahabw’enki nari ahabw’enki ingaaha? 
● Omu mugaane gwa kabiri, omukazi omwikiriza akakora ekintu kirungi okwombeka akakwaate n’omukazi 

omusiraamu? Kandi shi okwikiriza abaana be kuzaana n’abaana b’abasiraamu? 
● Ni kutiina ki oku abaikiriza barikubaasa kugira aha kwombeka obukwaate n’abantu abatari baikiriza? 

 

OKUGAMBA EBYARUGAMU 

 

OKUHAANA EBITEEKATEEKO OMU KIBIINA EKIHANGO 

Shoma enyiriri ezi ahari Yesu arikwombeka obukwaate n’abatarikwikiriza. 

Shoma Yohaana 4:4-18  

● N’abantu bangahe abu Yesu yaabeire nabuurira omu kicweka eki(omwe) 
● Omukazi akaija arikuronda Yesu? (ingaaha) 
● Nooha owaatandikire ekigaaniro? (Yesu) 
● Ahabw’enki omukazi yaatangaire ngu Yesu yaagamba nawe? (ahabw’okuba akaba ari Omusamaria kandi 

omukazi) 

 

Shoma Matayo 11:19  

● Banywani ba Yesu kababa bari baaha? (abasiisi hamwe n’abahooza)  
● Akakoraki na banywani be aba? (Akarya kandi yanywa nabo)  
● Akabeire nabaasa kukora eki kuri yaagumire ahari hekalu kandi abategyereize kumushangaho? (Ingaaha, 

akaba nateekwa kubashanga eyibari.) 
 

Yesu akaza ah’abasiisi, yaagamba nabo kandi yaarya nabo. Eki akakikora oihireho ekitinisa kyaabo oku kyabeire kiri. 
Akombeka omukago nabo, n’obu kyabeire nikitanganza abantu. 

 

OKUHAANA EBITEEKATEEKO OMU BUBIINA OBUKYE 
● Teekateeka aha nshonga ezirikutuma abaikiriza baayeganya kunywana n’abantu abatari baikiriza. Yesu 

akakozeireki omu nshonga ezi? 
● Ekanisa yaitu nebaasa kukora ki okwombeka obukwaate n’abatari baikiriza? Buri muntu nabaasa kukora 

ki? 
 
OKUGAMBA EBYARUGAMU  
 
OKUHAANA EBITEEKATEEKO OMU KIBIINA EKIHANGO 

● Toorana ekintu eki orikubaasa kukora nk’ekanisa okwombeka obukwaate n’abatari baikiriza omu kyaanga 
kyanyu. 

 

Okuhendera  
Twaaba nitworobera Ruhanga omu bicweka by’amagara gaitu goona, abantu bamwe nibabaasa kwenda kumanya 
Yesu. Konka twaaturaho nk’abandi boona omunsi, titurikwija kureeta abantu ahari Ruhanga. Abantu nibetenga 
kureeba empinduka ei Kristo akozeire omu magara gaitu baatakahurikirize ebigambo byaitu aha makuru marungi. 

Abatari baikiriza tibarikwaija kureeba oku turikutuuraho twaaba tutarikubamanya. Twiine kwombeka obukwaate 
nabo, nka Yesu oku yaakozeire. 
 
OKWESHUJUMA KW’OMUNTU 

● Omukuceceka buuza Ruhanga yaaba hariho ekintu eky’orikwetenga kuhinduraho kugira ngu omuhereze 
ekitinisa omu bicweka by’amagara gaawe byona. Twaaraho edakiika orikuhurikiriza Omwoyo Orikwera. 

● Buuza Ruhanga yaaba hariho ekintu eky’orikubaasa kukora kutandiika kwombeka akakwaate n’omuntu 
otari mwikiriza. Twaara edakiika kuhurikiriza kureeba yaaba arakuhereze ekiteekateeko. 

Eishomo 5: Obujurizi Bwaawe Nibuyamba 
Kuteebekanisa Eitaka 

 
Enshonga enkuru 
Waaba oyeteekateekire kubagana, Ruhanga nabaasa kukozesa obujurizi bwaawe kutuma haagira owaakunda 
engiri. 
 
Ebikozeso 

● Kaada z’orugyendo rw’okubuurira engiri (okuteebekanisa eitaka) hamwe na (ekimera kisya) 
● Ekintu ky’okurekyera kandi okakwaata (eky’okureeberaho, orupapura ruzingire) 

 
Obutumwa bw’omwegyesa: Oyeteekateeke kubagana obujurizi bwaawe 
 

Okwanjura  
OKUHAANA EBITEEKATEEKO OMU KIBIINA EKIHANGO 
Reeka tushujume omu kaanya kakye. 

● Omubuurizi w’engri nooha? (buri mwikiriza)   
● Ekigyendererwa ky’okubuurira engiri nikiiha? (okureeta abantu omu kakwaate na Ruhanga kugira ngu 

baahinduke abeegi) 
● Okubuurira engiri n’okw’omurundi gumwe, nari n’orugyendo ruraingwa? (n’orugyendo) 

Oku omwegyesa aratwaaze: Yoreka kaada y’orugyendo rw’okubuurira: okuteebeekanisa eitaka 
● Ni muringo ki gw’okubanza ogu twaayegyeire ngu Ruhanga nabaasa kutukozesa kuteebekanisa eitaka 

ry’emitima y’abantu? (amagara gaitu ga burizooba hamwe n’obukwaate) 
 
Abantu bareeba ngu abaikiriza baine embaganisa, abamwe nibaija kutwaijaho: nibaija kwenda kumanya n’enki 
ekirikutukora ab’omutaano. 

● Hariho owaarakuburize ahabw’enki ory’ow’omutaano?  
● Kikatuma waahurira ota kubakuburize? 
● Okagarukamu ota? Okagamba ki? 

 

Oyeteekateekire okubagana  

OMURIMO OMU KIBIINA EKIHANGO 

Oku omwegyesa aratwaaze: Oyete eiziina ry’omuntu omu kibiina. Orekyere ekintu (eky’okureeberaho, orupapura 
ruzingazingire) orikuborekyerera obwo orikugamba, ‘kwaata’! 

● Ku barakikwaate, ogaambe ‘Oh, waaba oyeteekateekire!’ 
● Ku baraabe batakikwatsire, ogaambe ‘Oh, waaba oteteekateekire!’ 

Shoma 1 Petero 3:15. 

● Orunyiriri oru niruragiira ki? (Muhe Kristo ekitiinisa; mugume mweteekateekire kugarukamu) 

OKUHAANA EBITEEKATEEKO OMU KIBIINA EKIHANGO 
Ahabw’enki Oshemereirwe Munonga? 
Joy akatambura emirundi maingi omu wiiki na mutaahi we, Van. Van akaba Atari mwikiriza. Eizooba rimwe Joy 
akaba arikurya kyansya omukasheshe aha hoteeri haihi n’eka ye. Van yaija yaashutama. Joy yaamuramutsya 
ashemereirwe. Van yaagira ati,’Joy, ahabw’enki otuura oshemereirwe obwiire bwona?’ joy yaatangarira ekibuuzo 
kye. Akaba atuura naashabira Van, konka akaaba atakateekateekaga eky’okugambira Van ku yaakumubuuza 
ekirikutuma yagiira embaganisa ah’abandi bantu. Akaba atarikumanya eky’okugamba. Yaateteburiza, ‘oh, 
ninteekateeka ahabw’okuba Ruhanga naankunda’. Bwanyima, Joy yaasharamu ngu naayetenga kuteebekanisa 
eky’okugarukamu kirikukiraho. 
 
Nobaasa kugira obuhamya ngu Ruhanga naija kukuhereza omugisha gw’okubagana obujurizi bwaawe waaba 
oyeteekateekire kukikora. Noobasa kutaija kuhurira omuntu arikugamba,’ Ni nshonga ki ahabw’amatsiko g’oine?’ 
Konka nibabaasa kugira: 

● ‘Ahabw’enki otuura oshemereirwe obwiire bwoona?’  
● ‘Ahabw’enki otarikuza omu bafumu? Torikutiina emizimu?’ 
● ‘Okatuma ota abaana baawe baagira emicwe mirungi?’ 
● ‘Nimbaasa kugira ngu ori omwikiriza. Ekirikutuma waagira embaganisa n’enki?’ 

 

Eshonga Yaawe ahabw’Amatsiko 

OKUHAANA EBITEEKATEEKO OMU KIBIINA EKIHANGO 
Omuntu yaarebeka arikwenda kumanya ahabw’enki oine omutaano, obwo n’obwiire burungi bw’okubagana 
obujurizi bwaawe. Obujurizi bwaawe n’omugane gwaawe ahari Yesu arikukuhereza amagara masya. Nooba 
noshoborora ahabw’enki ori omuntu oine embaganisa kukira oku waakubeire ori oteine Yesu. Hurikiza omugane 
ogu kuruga omuri Yohaana eshuura ya 9. 
 
Shoma Yohaana 9:6-12 

● Omushaija empumi akaba ayeteekateekire kubagana eki Yesu yaamukoreire n’omuntu weena 
oramubuuze? (ego) 

● Omushaija empumi akagamba ki eki Yesu yaamukoreire? (Nkaba ndi empumi. Hati nindeeba)  
‘Nkaba ndi empumi. Hati nindeeba.’ Nibw’obujurizi bw’omushaija empumi. 
 
Shoma Ebyakozirwe Entumwa 26:9-16 

●  Paulo akaba ari asta atakabugeine Yesu?  (arikuhiiganisa abaikiriza) 
● Paulo akagiira mutaano ki ahanyima ya Yesu kumuhindura? (kugambira abantu ahari Yesu) 

‘Nkahiiganisa abaikiriza, konka Yesu akantaho kuba omuhuku kandi kareebi’ nibw’obujurizi bwa Paulo. 
 
Shoma Ebyakozirwe Entumwa 3:6-10 

● Obujurizi bw’omushaija owaakiziibwe nibubaasa kuba buuha? (Nkaba ndi ekirema. Hati nimbaasa 
kutambura.) 

 
Reeka tushome omugane gwa Ling ogundi murundi. 
Ling 
Ling akakurira omuka y’aba Budda. Ku yaagire omu yunivasite, yaarwana munonga kushashura ebishare 
by’eishomero. Eka yaabo bakaba batari bagaiga. Akaba naakira kwemereza omutima munonga aha sente kandi 
yaaba naija kubaasa kuheza emishomo ye kituma ataagwejegyera nyekiro. Akaba agyereizeho emiringo maingi 

kugira ngu atunge oturo nyekiro konka aremirwe. Eizooba rimwe, akabugana ekibiina ky’abaikiriza omu paaka. 
Bakaba nibazaana omupiira. Bamweeta kubegaitaho omu muzaano hamwe n’okugyenda naabo byanyima kutunga 
kofi. Bwanyima, baabagana engiri na Ling kandi baamuhereza Baibuli. Ling akaba atakunzire kuba omwikiriza. 
Kwonka, ekiro kimwe abuzirwe oturo ayemerize omutima, yaasharamu kugyezaho kushoma Baibuli. Ku yaaherize 
kushoma Baibuli omukanya kakye, yaahurira yaagira obusingye. Yabaasa kubyama gye ekiro kyona. Yaagumizamu 
naashoma Baibuli kugira ngu abyaame gye buri kiro. Banywani be omu kuzaana omupiira baaruga omu rurembo, 
konka baayanjura Ling ah’abandi baikiriza ababeire nibabaasa kugarukamu ebibuuzo bye. Abaikiriza aba naabo 
baahinduka banywani be. Ahanyima y’emyeezi ena arikushoma ebitabo bina by’engiri, Ling yaayakiira Yesu 
nk’omujuni we. 
 

● Ni kizubu ki eki Ling yaabugeine? (akaba ayerarikiirire kandi atarikubaasa kubyaama) 
● Yesu akamuhindura ata? (Okushoma Baibuli kukamuyamba kubyaama n’obusingye.) 
● Obujurizi bwa Ling nibuuha? (Nkaba nyerarikiriire ntarikubaasa kubyaama, konka Yesu yaampa 

obusingye.) 
 
OMU BUGUFU 
Omu bujurizi bwaitu, nitugambira abantu oku amagara gaitu gahindukire ahabwa Yesu. Obujurizi nibubaasa kuba 
oku Yesu yaakuhindwiire obu waaba omwikiriza, konka ti eiteeka. Nobaasa n’okugamba omuringo ogu Ruhanga 
akuyambiremu kuhinduka omu biro bya haihi. 
 
OKUHAANA EBITEEKATEEKO OMU KIBIINA EKIHANGO 
Obujurizi bwa Joy 
Obu naabeire nkiri muto, nkasharamu kukuratira Yesu. Okuruga obwo, Yesu atwiire naanyamba kuhinduka omuntu 
murungi. Eky’okureeberaho, okambuuza ahabw’enki nshemereirwe munonga. Obu naabeire nkiri muto, nkaba 
ninteekateeka ngu ku naakukora ebintu kurungi, kikayoreka ngu nd’omuntu mukuru kandi w’omugasho. Nkaba 
nimpurira kubi munonga naakora kubi aheishomero, kandi mpurira nd’ow’amaani naakora gye. Yesu yaayamba 
kumanya ngu okukora gye nari kubi aheishomero tikirikumpindura ow’omugasho munonga nari mukye okukira 
abandi. Nd’ow’omugasho ahariwe. Ekyo nikyo kirikutuma naashemererwa. Nimbaasa kukozesa etalanta zangye 
kuhwera abandi omu mwanya gw’okuzikozesa kweyoreka oku ndi murungi. Nkaashemereirwe kukugambira baingi 
ahari Yesu waaba nookikunda. 
 

● Ni kizibu ki eki Joy yaabugeine? (akahuriira kubi munonga ku yakozeire kubi aheishomero) 
● Akahinduka ata ahabwa Yesu? (Akamuhwera kureeba ngu ni mukuru kandi n’ow’omugasho ahariwe. Hati 

ashemereirwe.) 
 
Obujurizi bw’Omwegyesa 

Hereza obujurizi bwaawe  
Gyezaho kureeba ngu bwanguhi kandi ni bugufu kugira ngu kyayanguhira abeegi kukuratira eky’okureeberaho 

kyaawe. 
Ohendere na ‘waaba nookunda, nimbaasa kukugambira baingi ahari Yesu’. 

 
● Ni kizibu ki ekinabugeine? 
● Nkahinduka nta ahabwa Yesu? 

OMURIMO GW’OMUNTU 
Hati n’obwiire bwaawe kuteebekanisa obujurizi bwaawe. Bushemereire kushoborora oku oine omutaano ahabwa 
Yesu. Teekateeka aha bibuuzo ebi. 
 

○ Ni kutiina ki nari ebizibu ebi Yesu akuyambiremu? (eky’okureeberaho; amagara, obukwaate, 
emigugu) 

○ Amagara gaawe gaine mutaano ki ahabwa Yesu? 
 
Ohereze abantu edakiika nk’ikumi z’okuhunama n’okuteebekanisa obujurizi. 
 
OMURIMO OMU KIBIINA KIKYE 
Muze omu bubiina bukye bw’abantu 2–3 reero mubagane hamwe obujurizi. Ahanyima y’obujurizi bwaawe, yeheyo 
kubagana baingi ahari Yesu. 
 
OKUGAMBA EBYARUGAMU 

● Waakihurira ota okuhurira emigane y’abantu?  
● Waakihurira ota iwe kubagana omugane gwaawe? Kyaaba kigumire nari kyanguhi kubagana? 

 

Okuhendera  
Oku omwegyesa aratwaaze: Garuzamu abantu amaani kubagana obujurizi bwaabo n’ekibiina kyoona. Oikirize 
okubagana okuhitsya ahamuheru gw’eshaaha z’ekibiina. Oku n’okwegyezamu kurungi ahabw’okubagana obujurizi 
bwaabo.  
 
Twesiirwe kuhereza abandi bantu amatsiko nigo gamwe agutwiine. Ruhanga naija kutuhereza emigisha 
y’okubagana eki Yesu atukoreire. Nituteekwa kuba tweteekateekire kukora eki. 

Eishomo 6: Okushaba Nikuyamba 
Kuteebekanisa Eitaka 

 
Enshonga enkuru 
Okushaba n’ekicweka kikuru omu kubuurira engiri. Nitubaasa kushaba Ruhanga kuteebekanisa abantu kwakiira 
engiri. Nitubaasa kushaba n’abatarikwikiriza omu byetengo byaabo. Kandi nitubaasa kushabira emigisha 
y’okworeka rukundo ya Ruhanga hamwe n’okubagana engiri.  
 
Ebikozeso 

● Kaada y’orugyendo rw’okubuurira engiri: Okuteebekanisa eitaka 
  

Okwanjura  
OKUHAANA EBITEEKATEEKO OMU KIBIINA EKIHANGO 
Oku omwegyesa aratwaaze: Yoreka Kaada y’orugyendo rw’okubuurira engiri: Okuteebekanisa eitaka 

● Ni miringo ki y’okubanza ebiri ei Ruhanga arikutukozesamu kuteebekanisa eitaka? (amagara gaitu ga 
burizooba, obujurizi bwaitu) 

 
Okushaba n’ogundi muringo gw’okuteebekanisa eitaka ry’emitima y’abantu. 
 
OKUHAANA EBITEEKATEEKO OMU BUBIINA OBUKYE  

● Ni abatarikwikiriza baaha abu otwiire noshabira? Omaziire bwiire ki orikubashabira? 
● Nokiira kushabira ota abatari baikiriza? Ni bintu ki bikuru eby’orikushabira?  

 
OKUGAMBA EBYARUGAMU 
Erizooba nituza kureeba aha miringo eshaatu ei turikubaasa kushabiramu abatari baikiriza.   

1) Shaba kugira ngu Ruhanga abakore abeteekateekire kwakiira engiri 
2) Oshabe n’abatari baikiriza. 
3) Oshabe emigisha y’okubagana hamwe n’okworeka rukundo ya Ruhanga. 

 

Shaba kugira Ruhanga akore Abantu Abateekateekire Kwakiira  
OKUHAANA EBITEEKATEEKO OMU KIBIINA EKIHANGO 
Ijuka ngu titurikukora okubuurira engiri twenka. Titurikubaasa kugyema omuntu kuhinduka omwikiriza. Ruhanga 
wenka niiwe arikubaasa kutuma bayeteekateeka kwakiira engiri.  
 
Shoma 2 Timoseo 2:25-26, Yohaana 6:44, na Ebyakozirwe Entumwa 16:14  

● Okuruga omu nyiriri ezi, tukabaasa kushabira tuta abu turikugyezaho kuhika? (kushaba ngu Ruhanga 
aigure emitima yaabo) 

 
Ron na Rita 
Ahanyima y’akanya kakye Rita na Ron bagiire omu bushwere. Rita yaatandiika kuza omu kanisa kandi yaaba 
omwikiriza ohamire. Yaabagana okwikiriza kwe na Ron, konka Ron tiyabaasa kuza omu kanisa. Ahanyima, Ron 

yataana na Rita. Akaaba atarikubaasa n’okugamba nawe. Rita yaagumizamu kushabira Ron burizooba. Yaashaba 
Ruhanga kugira ngu akore Ron oyeteekateekire kwakiira engiri. Ondiijo munywani kuruga omu kanisa ya Rita 
yaaguma naatabarusya Ron ahari kyamushana. Ogu mushaija yaaguma naagamba kandi naashaba na Ron. 
Ahanyima y’emyaka maingi, Ron yaahinduka munywani w’ondiijo mushaija w’omwikiriza ou yaabugeine omu 
kibiina ky’okuteera ebikonde. Ogu mushaija nawe yaagambira Ron ahari Yesu. Ahamuheru. Bwanyima y’emyaka 
ikumi ataanire na Rita, Ron yaayakiira engiri. Yaashemererwa omu mwanya gw’ekiniga n’okweyinamirira. 
Yaayegaita omu kanisa emwe kandi yaagarukana na Rita yaatandiika kubagana okwikiriza kwe n’abandi bantu 
okuhitsya obu yafiire. 

● Ruhanga akakozesa ata abantu okuteebekanisa eitaka ry’omutima gwa Ron? (Rita arikushaba, 
arikubagana, abandi barikushaba kandi barikumunywaana) 

● Ruhanga akagarukamu eshaara za Rita? Akakora omu mutima gwa Ron? (ego) 
● N’enki ekyakubasize kuba ahari Ron kuri Rita, banywani be omu kanisa, hamwe n’ondiijo mushaija 

omwikiriza bataragumizemu kushaba n’okugamba na Ron kandi baakaguma bari banywani be, nangwa 
n’obu yaabeire nareebeka atarikubyakiira.  (Akaba atarikuza kumanya Ruhanga) 

● Hariho abantu abu otwiire nobagana nabo nari orikushabira abatakabeire abaikiriza omuri Yesu? 
 
OMU BUGUFU 
Twaaba nitushabira omuntu otarikumanya Ruhanga, tushemereire kushaba ngu Ruhanga amukore 
oyeteekateekire kwakiira engiri. Nituteekwa kugumizamu nitushaba tutarikucweka entegye. Ahamuheru 
gw’eishomo ry’erizooba, nituza kutwaraho obwiire turikushabira abantu aba. 
 

Shaba Na Abantu ahabw’Ebyetengo Byaabo 

OKUHAANA EBITEEKATEEKO OMU KIBIINA EKIHANGO 
Omuringo murungi gw’okuteebekanisa eitaka ry’emitima y’abantu n’okushaba nabo ahabyetengo nari ebizibu 
byaabo. Reeka tushome emigane ebiri. 
 
Omufaakazi Owayorekeire Ekijuma 
Ijuka Nagamani? Ekanisa ekatandiika kumureeberera nk’eka, baamuhereza ekiharani. Baashashurira okweega 
kw’omutabani. Nagamani ku yaabeire ashobeirwe, ekanisa yaashaba nawe. Ahabw’okuba akareeba oku ekanisa 
yaamukunzeire n’obu yaabeire atari mwikiriza, Nagamani yaahereza Yesu amagara ge. Yaaruga omu kushoberwa 
kweye. Yaatandiika kuza omu kanisa kushoma. Yaahayo esente omu kanisa z’okukora ebikorwa bya rukundo. Hati 
naayegyesa abaishiki kuruga omukyaro okubaziira kugira ngu bebiseho. Naayamba n’omukuteeka eby’okurya 
ahabw’abafaakazi omu kanisa. Kandi obumwe abahereza n’ebijwaro bya saris. 

 
 Ruhanga Okugarukamu Eshaara y’Eminyeeto 
Nk’omurimo gw’okuhereza, eminyeeto ekaza kubuurira engiri enju ahandiijo omukyaaro kimwe. Bakaba bari bato, 
kandi baingi bakaba batakazaga kutayaya hamwe n’okushaba n’abatari baikiriza. Bakaba beine obwooba ngu 
tibarabaase kumanya oku barashabe nari okugamba n’abantu. Aha nju emwe, omwaana akagambira eminyeeto 
ngu ishe n’omusinzi. Eminyeeto yaashaba kugira ngu arekyeraho kunywa amaarwa kandi agaruke omuka. 
Batakaherize kushaba, isheka yaataha omunju kandi yaagira ngu naayenda kweteisa n’okuhereza Yesu amagara ge. 
 

● Obu Nagamani yaabeire ahweire amaani, abantu b’omukanisa bakamushabira omu kubugana 
kw’okushaba, nari bakamushanga bashaba nawe? (Bakashaba nawe) 

● Eminyeeto ekahurira eta aha kushaba n’abantu? (obwooba) 

● Ruhanga akagarukamu eshaara zaabo? (ego) 
● Bakaba nibetenga kugira ebigambo biteine kamogo? (ingaaha) 

 
N’eky’obuhangwa kugira obwooba waaba noshaba n’omuntu otari mwikiriza. Hanu hariho ebintu eby’okwijuka. 

● Okushaba n’okugamba na Ruhanga aha kufayo kwaawe kw’amazima aha muntu ogwo. 
● Eshaara zaawe zikore ngufu. 
● Otayemereza omutima yaaba Ruhanga naija kugarukamu ninga taragarukemu. Gira obuhamya ngu 

Ruhanga ahurikize eshaara zaawe. 
 
OKUHAANA EBITEEKATEEKO OMU BUBIINA OBUKYE 

● Waareheireyo kushaba n’omuntu otari mwikiriza? Baakagarukamu bata? 
●  Ni birungi ki ebirikubaasa kuruga omu kushaba n’otari mwikiriza? 
● N’enki ekirikubaasa kutuma kyaguma kwehayo kushaba nabo? 

 
OKUGAMBA EBYARUGAMU 
 
OKUHAANA EBITEEKATEEKO OMU KIBIINA EKIHANGO 
 Mutaahi wa Sarah 
Hakaba hariho omukazi omu kyaaro kya Sarah ou omushaija we yaatsigireho eka ye. Sarah yaashaba na mutaahi 
we kugira ngu Ruhanga akize obushwere kandi n’omushaija agaruke. Iba w’omutaahi tiyagaruka. Omumwanya 
gw’ekyo, yaamubinga. Sarah n’omushaija we baaguma niboreka mutaahi waabo rukundo. Sarah yaamuyamba 
kureeberera abaana. Iba wa Sarah yaamuyamba kuta ebintu by’omunju n’aheru omu buteeka. N’obu eshaara 
etaragukirwemu nk’oku yaabeire aine amatsiko, mutaahi wa Sarah akabasa kugamba oku Sarah omureebereire 
munonga.  

● Ruhanga akagarukamu eshaara ya Sarah omuringo ogu yaabeire ainemu amatsiko? 
● Obu eshaara ze zitaragarikirwemu nk’oku yaabeire aine amatsiko, Sarah n’omushaija weye bakakoraki? 

(bakaguma niboreka rukundo) 
 
Ruhanga yaaba atagarukiremu eshaara y’orikushabira otari mwikiriza, otemereza omutima. Hanu hariho ebintu 
eby’orikubaasa kukora: 

● Baagambire oku orikushaasha ahabw’ekibarikurabamu  
● Bagana oku Ruhanga yaakuyambire kuraba omu bwiire bugumire enyima.  
● Baijutsye rukundo ya Ruhanga aharibo. 
● Kora eky’orikubaasa okubayamba (Ruhanga ayohereize IWE nk’omujwekyerwa weye). 

 
OMU BUGUFU 
Okushaba n’abandi bantu nikituma bamanya ngu nobafaho. Nikiboreka ngu noyesiga Ruhanga. Ti twiine kubanza 
twaagira ebigambo biteine kamogo. Nitubaasa kugira obwesigye ngu Ruhanga ariyo naakora omu magara 
g’abantu. Eki n’eky’amazima, n’obu yaakuba atagarukiremu eshaara nk’oku tubeire twiine amatsiko. Kandi 
yaagarukamu eshaara, nibabaasa kureeba amaani ge! 

Shabira Emigisha y’okubagana   
OKUHAANA EBITEEKATEEKO OMU KIBIINA EKIHANGO 

● Nooha orikwijuka ebintu bibiri by’okubanza ebitwagambiire aha shaara y’abatari baikikiriza?(shaba kugira 
ngu Ruhanga abakore abeteekateekire kwakiira engiri, oshabe nabo ahabw’ebyetengo byaabo) 

  
Hanu hariho ekindi kintu eki turikubaasa kushabira. 
 
Shoma Ebyakozirwe Entumwa 4:23-31.  

● Abaikiriza nibashabira ki? (Obumanzi hamwe n’eby’okutangaza kworeka amaani ga Ruhanga n’ekitinisa 
kye.) 

Shoma Abakolosai 4:2-6 
● N’enki eki Paulo arikushaba abaikiriza ba Abakolosai kushabira? (orwigi orwigwire, ebigambo 

bishoborokire, emigisha y’okubagana) 
 
Ruhanga nabaasa kutureetera emigisha y’okworeka rukundo ye hamwe n’okubagana engiri. Nabaasa kutuhereza 
ebigambo by’okugamba. Nabaasa kutuhereza obumanzi bw’okugamba, nangwa n’omu mbeera zigumire. Hurikiriza 
omugane ogu, ogu orikubaasa kwijuka kuruga omu kitabo 1. 
 
Okuhereza aha mukazi wa memba w’ekikoosi ky’enkozi za bibi  
Omu kyanga kimwe, ekanisa ekasharamu kukora ekikorwa kya rukundo. Baakashabira ekibarakore kandi baahurira 
ngu Ruhanga ariyo naabagambira kuyamba omukazi w’omwebembezi w’ekikoosi ky’enkozi za bibi omu mwanya. 
Baakagira obwooba ahakuba omwebembezi w’ekikoosi eki akaba naamanywa nk’orikwitwa ekiniga munonga kandi 
arikuteera abantu ahabw’eshonga nkye munonga. Kwonka, ekanisa ekaba neeyenda kworobera Ruhanga. 
Baakategyereza okuhitsya obu omwebembezi ogu yaarugire omu rurembo, reero baayamba omukazi we kusharura 
emisiri n’okuteebekanisa ebihingwa ahabw’okubiguza. Omwebembezi w’ekikoosi ku yaizire omuka, yareeba 
emisiri yoona eshaarurwe kandi yaatandiika kuyomba, ‘’Nooha okozeire eki?’’ Omukazi we yatiina kumugambira, 
aine obwooba ngu nabaasa kukora akabi, konka bwanyima yaamugambira ku ekanisa emuyambire. Omwebembezi 
w’ekikoosi yaarumba ekanisa yaahonda aharwigi. Ahanyima y’okweeta abadikoni ngu bamukwatse, omuriisa 
yaigura orwigi, reero omwebembezi w’ekikoosi yaatahamu.’Ahabw’enki mukozeire eki?’ Yaabuza. Bamugarukamu 
ngu babeire nibenda kworeka rukundo ya Ruhanga, omushaija yaatandika kurira, arikubagana ngu tihariho 
n’omwe owaramukunziireho omu magara ge. Babagana nawe ahari Yesu. Yaahinduka omwikiriza, yaahinduka omu 
amagara ge, kandi yaagumizamu yaayebembera agandi maka mukaaga kuruga omu kukora ebihagaro kuza owa 
Yesu. 
 

● Abaikiriza bakashabira ki? (ekikorwa kya rukundo eki baarakore) 
● Ruhanga akabahereza okugarukwamu amaani?  (ego) 
● Ruhanga akabahereza omugisha gw’okubagana engiri?  (ego) 

 
Tushemereire kushaba ngu Ruhanga atuhereze emigisha y’okworeka rukundo ye hamwe n’okubagana engiri. Naija 
kutuhereza emigisha omu bwiire obuhikire.  
 

Okuhendera  
Oku omwegyesa aratwaaze: Yoreka Kaada y’orugyendo rw’okubuurira engiri: Teebekanisa eitaka. 
Ruhanga naatukozesa ata kutuyamba kuteebekanisa eitaka ry’emitima y’abantu?  

● Amagara gaitu 
● Obujurizi bwaitu 
● Okushaba kwaitu 

 
Ni miringo ki eshatu ei tweegire ey’okushabira abatari baikiriza? 

● Shaba kugira ngu Ruhanga abakore abeteekateekire kwakiira engiri 
● Oshabe nabo ahabw’ebyetengo byaabo  
● Oshabire emigisha y’okubagana hamwe n’okworeka rukundo ya Ruhanga. 

 
OKUSHABA OMU KIBIINA KIKYE 
Mweecwemu ebibiina by’abantu 2-3, reero mutwaare edakiika nkye murikushabira abatari baikiriza abu 
murikumanya. Mushube mushabirane, ahabw’emigisha, obwengye n’obumanzi. 

Eishomo 7: Emigisha y’Okubyaara 
 
Enshonga enkuru 
Ruhanga nabaasa kuhereza emigisha y’okubagana engiri twaaba nitukora ebikorwa bya rukundo kandi na twaaba 
nitugamba n’abantu. 
 
Ebikozeso 

● Kaada y’orugyendo rw’okubuurira: Okubyaara embibo 
● Omuzaano - Yesu hamwe n’Omukazi Omusamaria (2 kopizi) 
● Omuzaano - Omurimo Gugumire (2 kopizi) 

 

Okwanjura  
Oku omwegyesa aratwaaze: Okwatire ahaiguru Kaada y’orugyendo rw’okubuurira: Okubyaara embibo.  
Erizooba nituza kutandiika kugamba aha kubyaara embibo z’engiri. Ruhanga naija kutuhereza emigisha 
y’okubagana engiri. Nitumanya ngu twiine omugisha gw’okubagana engiri abantu baaba nibakunda kweega 
baingi ahari Yesu. 
 
 OKUHAANA EBITEEKATEEKO OMU BUBIINA OBUKYE 

● N’enki ekyabandize kutuma waakunda Yesu?  
● Noijukaho ebigaaniro ebiwagizire ahari Yesu otakabeire omwikiriza? 
● Okaba oine ekizibu nari ekyetengo? 

 

OKUGAMBA EBYARUGAMU  

 

OKUHAANA EBITEEKATEEKO OMU KIBIINA EKIHANGO 

Ijuka emigane y’okubuurira engiri ei tuhuriire: 

● Ling akaba atarikubaasa kubyaama.  Akaba naakunda Baibuli ahabw’okutuma yaahurira obusingye reero 
akabaasa kubyaama. 

● Nagamani akahurira ateine shonga yoona erikutuma yaagumaho ahanyima y’okufa kw’eiba. Akakunda 
kuba omwikiriza ahabw’emiringo y’ekanisa yaamutwarizemu nk’eka kandi ekamuhwera kubugabugana 
ebyetengo bye. 

 
Eishomo eri rikwaatsire aha kuronda emigisha y’okubagana engiri. Eki nikikira kubaho ahabw’okuba nitubaasa 
kukorengana n’embeera hamwe n’ebyetengo by’abantu. Nitwaija kureeba aha myanya ebiri ahu Ruhanga 
arikubaasa kuhereza emigisha:  

● Okurabira omu bikorwa bya rukundo  
● Okurabira omu kugaanira 

Nituba tutakatandiikire kubagana engiri, konka tuteireho omutima kureeba yaaba abantu nibakunda kweega 
baingi ahari Yesu. 

Emigisha Okurabira Omu bikorwa bya Rukundo 

OKUHAANA EBITEEKATEEKO OMU KIBIINA EKIHANGO 
Eka Erimu Obusaasi  
Eka etarikwikiriza omuri Yesu omuri Segdaya, Benin, ekafeerwa omwaana w’emyaka 4. Obusaassi bwaabo bukaba 
buhango kugira ngu n’obu emisiri yaabo yaabeire eri ey’okusharura, bakaba batarikubaasa kukora ekintu kyoona 
shana okucura. Ba memba b’ekanisa baaza omumisiri yaabo, baasharura ebicoori byoona, baabireeta omuka. Eka 
ekatangaara kandi yaakwaatwaho munonga. Bababuuza,’ahabw’enki murikukora eki?’ omuriisa yaabagambira, ati, 
tukareeba ekyababeireho, kandi nitwenda kuboreka ngu n’obu mwafeereirwe omwaana waanyu, rukundo ya 
Ruhanga eriho ahabwaanyu. Nitubakunda, Ruhanga naabakunda. Itwe nitwenda kuboreka rukundo ya Ruhanga. 
Tibaratabarukize eka okwija omu kanisa, konka esande eyakuratireho, eka yoona y’abantu 12 ekaija omu kanisa. 
Baagira bati,’turi hanu ahabw’okuba mukatuyamba kandi mwatworeka rukundo. Twija hanu ahabw’okuba 
nitwenda kubasiima ogundi murundi, kandi nitwenda kuramya Ruhanga owu murikuramya’. 
 

● N’enki ekyabeireho omu mugane ogu? 
● Ahabw’enki eka yaakunziire kuramya Ruhanga? (ahabw’okuba ekanisa ekaboreka rukundo) 
● Noteekateeka ngu eka egi ekagarukiremu batyo kuri omuriisa yaabagambire ngu nibetenga kweteisa 

kandi baakakira Yesu? (Obundi ingaaha. Bakaba beine obusaasi bwingi) 
 

Ebikorwa bya rukundo obutoosha nibituma abantu baabuuza ‘ahabw’enki murikukora eki? Nitubaasa kubagana 
nabo ngu enshonga erikutuma twaabayamba n’okugira ngu nitweenda kworeka rukundo ya Ruhanga. 
 
N’obu abantu abu turikuhereza batarihereza Yesu amagara gaabo, nabwo nituboreka rukundo. Ogu nigw’omuringo 
gw’okworobera Ruhanga n’okumuhereza ekitinisa. Kwonka, obutoosha Ruhanga naakozesa ebikorwa bya rukundo 
kutuma abantu baakunda Yesu. Abantu baakunda kugira ngu bahurire ebirikukiraho, nitubaasa kubagana nabo 
engiri. 
 

Emigisha Kurabira omu Kugaanira 

OKUHAANA EBITEEKATEEKO OMU KIBIINA EKIHANGO 
Ruhanga nabaasa kutuhereza emigisha kurabira omu kugaanira kwa buriijo. Enyimaho, tukashoma ekigaaniro kya 
Yesu hamwe n’omukazi omusamaria. Twayeyongyera kushoma nitubaasa kureeba ngu Yesu nareetamu Ruhanga 
omu kigaaniro. 
 
Oku omwegyesa aratwaaze: Shaba abantu babiri kushoma omuzaano ogu ahaifo. (okuzaana tikurikwetengwa)  
Yesu hamwe n’omukazi omusamaria (kuruga omuri Yohaana 4:4-26) 
Yesu:  Nobaasa kumpereza amaizi g’okunywa? 
 
Omukazi:  Nikyaija kita, iwe omuyudaaya okunshaba amaizi g’okunywa? 
  
Yesu:  Kuri nomanya obufura bwa Ruhanga, kandi n’owundi, okaabeire nonshaba eky’okunywa, kandi 

naanye nkakuheire amaizi g’amagara.  
 
Omukazi:  Mushaija we, toyiiine eky’okutahisa amaizi, kandi eiziiba ni riringwa. Mbwenu noija kutunga ota 

amazi g’amagara? Iwe nokira tatenkuru itwe Yakobo owateimbiire eiziba eri? Yakobo n’abatabani 
hamwe n’amasyo gaabo bakanywera ah’eiziiba eri kandi baritutsigira. 

Yesu: Weena orikunywa amaizi aga aryashuba agire eriho. Weena orikunywa amaizi agundi kuhereza 

tarigiira eiriho obundi. Amaizi agundimuha garyahinduka enshuro z’amagara agatahwaho 
 
Omukazi:  Mpereza ago maizi, kugira ngu ntarishuba kugira eiriho!  

 

●  Yesu akatandiika ata ekigaaniro? (Arikushaba amaizi) 
● Akagamba aha maizi kusha, nari akareeta Ruhanga omu kigaaniro? (akagamba ahari Ruhanga) 
●  Yesu akagira ngu nabaasa kuhereza Omukazi ekirikukirayo oburungi ahari ekyo ekiyabeire aine? (amaizi 

g’amagara- obutarigira eiriho obundi) 
●  Omukazi akareebeka arikukunda ebi Yesu yaabeire naagamba? (Ego) 

 
Entumwa Paulo akaza omu mwanya gw’abantu omuri Aseene kubuurira engiri. Shoma Ebyakozirwe Entumwa 
17:22-23. 

● Paulo akaba naagamba ahari ki obu yaaretamu Ruhanga? (okuramya ebishushani) 

 

Shoma Ebyakozirwe Entumwa 17:32-34.  

● Abantu bakagarukamu bata aha kubagana kwa Paulo? (bamwe bakabikunda, abandi tibabikunda) 
 
Oku omwegyesa aratwaaze: Shaba abantu babiri kushoma omugane ogu ahaifo (okuzaana tikurikwetengwa.) 
Omurimo gugumire 
 Simoni:  Ogu n’omurimo gugumire! Nomanya ngu obu Ruhanga yaabanza kuhanga ensi kikaba kyanguhi 

kuhinga eby’okurya? Hakaba hatariho orubaare nari emyegyemure. Adamu, owabeire ari 
omuntu w’okubanza ou Ruhanga yaahangire, akahinga obutaka konka gukaba gutari murimo 
gugumire. Ekyo nikyo Baibuli erikugamba. 

 
Mako:   N’amazima. Ahabw’enki erizooba kigumire?  
 
Simoni:  Kigumire ahabw’ebintu bibi byona ebi turikukora. Baibuli neyeta ebintu ebi ekibi. Ruhanga 

akagambira Adamu n’omukazi we Hawa okutarya aha kijuma ky’omuti gw’omutaano. Konka 
baakamugomera, baakirya. Okuruga obwo okuhinga gutwire guri omurimo gugumire. Konka 
eizooba rimwe, Ruhanga naija kuhindura ebintu byoona bisya. Hatakiriho ekibi! Nimbaasa 
kukugambira baingi waaba nookunda. 

 

● Simoni akaba naagamba ahari ki obu yaaretamu Ruhanga? (Omurimo gugumire omu musiri) 

 
Yesu, Paulo, hamwe na Simoni boona baakakozesa ekigaaniro kya buriijo kutandiika kugamba ahari Ruhanga. 
Baakagyezaho kutuma abantu baatangarira Ruhanga. Omuntu weena nabaasa kureeta Ruhanga omu kigaaniro, 
hatari abariisa nari abebembezi b’ekanisa nari ababuurizi bonka. Reero, abantu baaba nibakunda kweega baingi, 
nitubaasa kubagana nabo engiri.  
 

● Ni bizibu ki ebya burizooba ebi abantu baarikugambaho omu kyanga kyanyu? (Eky’okureeberaho: 
abantu nibahurira omugugu muhango ahabw’okuhongyera emizimu? Abantu nibagamba aha 
bizibu by’abaana baabo nari obushwere bwaabo?)  

Oku omwegyesa aratwaaze: Tegyerezaho kuhitsya obu ebintu baingi biragambweho. Reero obuuze: 

● Nobaasa ota kureetamu Ruhanga waaba oine ekiganiiro aha bintu ebi? 

 
OMURIMO OMU KIBIINA KIKYE 
Babiri, babiri, muteebekanisa akazaano kagufu. Yoreka omuntu arikureetamu Ruhanga baaba nibagaanira aha 
bintu ebi twaagambaho. 
 
OKUGAMBA EBYARUGAMU HAMWE N’OKUTA OMU BUGUFU 
Shaba ba nyekundeire kukora akazaano kaabo omukibiina ekihango. Reeka ekibiina kihereze ebiteekateeko aha 
kazaano okubareeba. 
 
Waaba nogamba aha magara ga buriijo, reetamu Ruhanga. Buuza abantu yaaba bakakunzeire kweega 
ebirikukiraho, yaaba nibakunda, nobaasa kubagana engiri. 
 

Nibakunda, nari Ingaaha?  
OKUHAANA EBITEEKATEEKO OMU KIBIINA EKIHANGO 
Ruhanga nabaasa kuhereza emigisha y’okubagana engiri kurabira omu bikorwa bya Rukundo. Nabaasa kuhereza 
emigisha kurabira omu kugaanira kwa burizooba. Konka nihaija kubaho obwiire obu abantu batarikukunda 
kuhurira baingi. Reeka tugambe ahaky’okukora omu mbeera egyo. 
 

Shoma Ebyakozirwe Entumwa 17:32-34 ogundi murundi. 
● Paulo akakoraki ahanyima y’okugyezaho kutuma abantu baakunda kuhurira ahari Ruhanga? 

(akabatsigaho) 
● Akaguma naagyezaho kusonasona abantu ababeire batarikukunda? (ingaaha) 
● Akagamba baingi n’abantu ababeire nibakunda kuhurira? (ego) 

 
Abantu baaba batarikukunda kuhurira baingi, titurikwetenga kubagyema. Ahobwe, nitubaasa: 
 Kuguma nitushaba. 
 Kuguma nitukora ebikorwa bya Rukundo hamwe n’okureeta Ruhanga omu bigaaniro byaitu.  

Oyeteekateeke kubagana engiri n’omuntu weena orikwenda kuhurira. 
 
Abantu baaba nibakunda kuhurira baingi, nitubaasa kubagana engiri. Omu eishomo ryaitu eririkukurataho, nitwaija 
kugamba ahaky’okugambaho.  
 

Okuhendera  
Ruhanga obumwe naakozesa ebikorwa bya Rukundo kuhereza emigisha y’okubagana engiri. Nabaasa kukozesa 
okugaanira kwa burizooba kuhereza emigisha egi. Nitwenda kworeka abantu Rukundo ya Ruhanga kandi 
tureetemu Ruhanga omu bigaaniro byaitu.  
 
Abantu baagarukamu kandi baakoreka ngu nibakunda, obwo nitubaasa kubabuuza yaaba nitubaasa kubagambira 
ahari Yesu. Abantu baaba batarikwenda kuhurira baingi, nitubaasa kutegyereza. Nitubaasa kugumizamu nitushaba, 
okubakunda n’okureetamu Ruhanga omu kugaanira kwaitu. 

OKUHAANA EBITEEKATEEKO OMU BUBIINA OBUKYE HAMWE N’OKUSHABA 
 Omu bibiina bya’abantu 2 nari 3, teekateeka aha muntu ou oine nawe akakwaate haza atari mwikiriza. Teekateeka 
aha kintu nari ekibuuzo eki orikubaasa kubuuza kikahwera ogu muntu kutandiika kuteekateeka kandi n’okugamba 
aha bintu by’omwoyo. Shaba kugira ngu Ruhanga akuhwere kuteera entambwe egi kandi aigure omutima 
gw’omuntu ogwe. 

Eishomo 8: Okubyaara Embibo 
 
Enshonga enkuru 
Ebishushani bina nibibaasa kutwijusya kubagana ahari Ruhanga, ekibi, ekitambo kya Yesu’, hamwe n’amagara 
masya n’amatsiko g’eiguru.  
 
Ebikozeso 

● Kaada y’orugyendo rw’okubuurira engiri: Okubyaara embibo 
● Za kaada ez’obukwaate bushatu: (kaada ina: Okuhangwa, Okugwa, Omusharaba, Amagara agatahwaho) 

 
EKIRANGO KY’OMUTAANO AHA MWEGYESA: Eishomo eri niryoreka engiri yoona. Ebiibina bimwe nibibaasa kuba 
nibimanya ebintu ebi. Nibabaasa kweega okushoborora engiri oku juba. Yaaba ebirikukwaata ahari Ruhanga 
hamwe n’ekibi bitarikumanywa omu ntwaaza yaanyu, oshemereire kugyenda mpora. Ohereze obwiire 
bw’okubuuza ebibuuzo. Nikikuru kureeba ngu abeegi baayetegyereza gye buri kicweka ky’omugane gw’engiri. 
Nobaasa kwetenga kucwamu eki omu mashomo abiri.  
 

Okwanjura 

OKUHAANA EBITEEKATEEKO OMU KIBIINA EKIHANGO 
Petero akahinga omusiri gwe n’obwegyendesereza. Yaihamu amabaare goona hamwe n’omwaata kandi yaatamu 
orwezo rurungi. Yaategyereza kumara esande nkye konka tihaagira ekyamera omu musiri gwe. 
 
Oku omwegyesa aratwaaze:  Okwatire ahaiguru Kaada y’orugyendo rw’okubuurira engiri: Okubyaara embibo 

● N’enki eki Petero yaayebirwe kukora? (okubyaara embibo) 
 
Waaba otabyeire, torikutunga omushaaruro. Okuhinduka omwikiriza nikwo kiri. Omuntu tarikubaasa kutandiika 
akakwaate na Ruhanga kandi akaba omweegi shana baahurira engiri.  
 
Omu eishomo ryaitu ry’enyima, tukeega ngu Ruhanga naija kutuhereza emigisha y’okubagana engiri. Emigisha egi 
nebaasa kwaija kurabira omu bikorwa bya Rukundo nari omu kugaanira kwa burizooba. Nitubaasa kubagana engiri 
obu abantu bayoreka okukunda kuhurira baingi ahari Ruhanga.  
 
OKUHAANA EBITEEKATEEKO OMU BUBIINA OBUKYE 

● Waaragyereizeho kubagana engiri?  
● Yaaba ni EGO – Hakabaho ki? Bagana eki waarabeiremu yaaba kirungi nari kibi? 
● Yaaba ni INGAAHA – Ahabw’enki? N’enki ekirikutuma kyakugumira kubagana engiri? 

 
OKUGAMBA EBYARUGAMU 
 
OKUHAANA EBITEEKATEEKO OMU KIBIINA EKIHANGO 
Obumwe nituba nitwenda kubagana engiri, konka kitugumira kumanya yaaba twagishoborora gye. Nari 
titurikumanya buzima eky’okugamba.  
 
Oku omwegyesa aratwaaze: Ote za kaada ina zirikworeka obukwaate bushatu ahu ekibiina kirikubaasa kuzireeba.  

Eishomo ry’okubanza rya TCT rikaba nirigamba aha bukwaate bushatu obu Yesu yaiziire kugarukanisa. Ebishushani 
ebi nibyaija kutwijusya eki turabagane n’abantu twaaba nitubyaara embibo y’engiri.  
 

Okuhangwa   
Oku omwegyesa aratwaaze: Yoreka EKISHUSHANI KY’OKUREEBERAHO ekishushani 1: Okuhangwa. Omugane ogu 
niguruga omu Okutandika 1-2. Nobaasa kushoma omugane omubugufu aheifo nari okozese Baibuli. 
 

Abantu nibetenga kumanya Ruhanga nooha. Otandiike orikugamba omugane 
gw’okuhangwa. Gaamba aha mugane n’eki gurikumanyisa ahariitwe.   
 
OMUGANE: Ruhanga akahanga ensi n’ebigirimu byoona. Byoona ebi yaahangire bikaba 
biri birungi. Ruhanga yaahanga ekibanja kirungi ahabw’omuntu w’okubanza, Adamu na 
Hawa okukituramu. Omu kutandika, Ruhanga hamwe na Adamu bakaba batambura 
kandi bagamba hamwe omu kibanja. Adamu na Hawa bakaba nibatuura omu busingye 
hamwe. Ensi ei Ruhanga yaahangire yaareeta byona ebi Adamu na Hawa baabeire 
nibetenga.  

 
EKI KIRIKUMANYISA AHARIITWE: Ruhanga tari nk’emyoyo endiijo. N’ow’amaani kandi naategyeka byona. Ebintu 
byona eby’omunsi n’ebya Ruhanga ahakuba niiwe yaabihangire. Ruhanga nimurungi. Takakoragaho ekintu kibi. 
Ruhanga akateekatekyera abantu okugira obukwaate burungi hamwe Nawe, na bagyenzi baabo, kandi hamwe 
n’ensi.  
 

Okugwa 

Oku omwegyesa aratwaaze: Yoreka EKISHUSHANI KY’OKUREEBERAHO Ekishushani 2: Okugwal. Ogu mugane 
niguruga omu Okutandika 3, Okutandika 12, hamwe n’Okuruga.  

 
Abantu nibetenga kumanya ekibi n’enki. Gaamba omugane gw’okugwa, n’eki 
gurikumanyisa ahariitwe.  
 
OMUGANE: Ruhanga akagambira Adamu na Hawa okutarya aha kijuma kimwe omu 
kibanja. Adamu na Hawa baagomera Ruhanga. Okugomera Ruhanga, okukora ebintu 
bibi, nikyeetwa ekibi. Eki kikareetera obubi kutaaha omunsi. Ruhanga ku yaizire omu 
kibanja, Adamu yaayeshereka Ruhanga. Adamu na Hawa hati baatandika kuhajaana. 
Okuruga obwo, abantu baatandika kurwaanangana. Eitaka ryaguma kuhingamu. 

Abantu bakaba baine kukora munonga kugira ngu babeho. Ekyarugiire omu kibi n’obukwaate bushenyukire’kandi 
ahamuheru, ekifubiro ky’okufa.   
 
Ruhanga naayetenga okugaruraho ebyashenyukire ahabw’ekibi. Ruhanga akahereza ebiragiro bye ebirikworeka 
ebigyendererwa bye ebirungi aha myanya yoona y’amagara. Konka tihariho n’omwe owaabasize kworobera kimwe 
ebiragiro byona omu bwijwiire. Baakatamba ebitambo ahabw’okushashurira’ekibi byaabo, konka kikaba 
kitarikumara.  
 
EKI KIRIKUMANYISA AHARIITWE: Abantu boona n’obu twakuba tutarikumanya Ruhanga, nitumanya ngu ebintu 
bimwe ebi turikukora bigwiire. Tweena nitushiisha. Ekibi nikituma obukwaate bwaitu na Ruhanga, n’abagyenzi 

baitu hamwe n’ebihangiirwe bwashenyuka. Obumwe nitugyezaho kuringaniza ebintu bibi ebi turikukora hamwe 
n’emirimo mirungi nari emigyenzo y’ediini. Obumwe tuhurira twehwiire amatsiko, ahakuba titurikubaasa kuba 
abantu abu turikumanya ngu tushemereire kuba. Tweena tushemereire ekifubiro ky’okufa.  
 

Omusharaba 
Oku omwegyesa aratwaaze: Yoreka EKISHUSHANI KY’OKUREEBERAHO Ekishushani 3: Omusharaba. Omugane 
ogu niguruga omu bitabo by’engiri: Matayo, Mako, Luka, hamwe na Yohaana. 

 

Abantu nibetenga kumanya Yesu nooha hamwe n’eki yaatukoreire. Gaamba 
omugane gw’omusharaba: gaamba omugane n’ekigurikumanyisa ahariitwe.  
 
OMUGANE: Ruhanga akaba aine enteebekanisa y’okugaruraho obukwaate 
obwashenyukire ahabw’ekibi. Nk’emyaka 2,000 ehingwiire, Ruhanga 
akohereza omwaana we Yesu omunsi. Yesu yaazarwa nk’omuntu. Yaaturaho 
omu magara gateine kibi. Yaikiriza kwitwa nk’ekitambo ahabw’ekibi. Yaafa 
ahamusharaba, yaayekorera ekibi kyaitu. Ahanyima y’ebiro bishatu, yazooka 
omubafu, yaasingura okufa. Ariho ahuriire erizooba. 

 
EKI KIRIKUMANYISA AHARIITWE: Yesu nabaasa kutusaasira ebibi byaitu. Nabaasa kukiza obukwaate 
bwaitu na Ruhanga, n’abandi bantu hamwe n’ebihangirwe. Okugira ngu tujunwe, nitwikiriza omuri Yesu. 
Tumushaba ngu atusaasire bibi byaitu. Tuherezayo buri kicweka ky’amagara gaitu okukora okukunda 
kwe. Eki nikyo kirikumanyisa okuba omwikiriza. 
 

 

Amagara Agatahwaho 
Oku omwegyesa aratwaaze: Yoreka EKISHUSHANI KY’OKUREBEERAHO Ekishushani 4: Okugaruka Yohaana 3:16 
hamwe na Okushuururirwa 21:1-7 nizo nyiriri nkuru omu kicweka eki. Haaba hariho obwiire, mukwaate omumutwe 
Yohaana 3:16 hamwe.  
 
Bagana ah’Amagara Agatahwaho: 
 

Baibuli neegira ngu Ruhanga akakunda ensi munonga yaahayo Omwaana we omwe 
nyamunegyere, kugira weena orikumwikiriza arekye kufa, kureka atunge amagara 
agatahwaho. Weena orikuta obwesigye omuri Yesu aryagumaho ebiro byona, nangwa 
n’ahanyima y’okufa. Amagara masya aga nigatandika HATI, twaaba nitweega 
kworobera Ruhanga. Obukwaate bwaitu nibwaija kutandika kugaruka busya nk’oku 
Ruhanga yaabeire agyendereire ngu bube omu kutandika. Eizooba rimwe, Yesu 
aryaagaruka kandi agarure busya buri kintu kyona. ‘Tiharibaho okufa obundi nari 
okucura nari okurira nari obusaasi’. obukwaate bushatu bwoona buryakiira ebiro 
byoona.  

 

Ta omunkora Okubagana Engiri  
Oku omwegyesa aratwaaze:  Okwatire ahaiguru buri kaada obwe orikuta omubugufu. 
Egi niyo engiri eiturikwenda kubagana  

Ekishushani 1: Okuhangwa: Ruhanga akahanga ensi eboneire/eshemeire. 
Ekishushani 2: Okugwa: Ekibi kyaataha omunsi egyo. Kyasheenya obukwaate bwaitu na Ruhanga, n’abandi bantu 
kandi n’ebihangirwe.  
Ekishushani 3: Omusharaba: Ruhanga akatukunda munonga, yaahayo omwaana we Yesu. Yesu akafa okugaruraho 
obukwaate obwashenyukire omu kugwa. Nitubaasa kushaba Yesu okutwihaho ebibi byaitu kugira ngu obukwaate 
bwaitu butandike kukira.  
Ekishushani 4: Amagara Agatahwaho: Nitubaasa kugumaho ebiro byona n’obukwaate obugarukire busya. Amagara 
masya gaitu nigatandika HATI. 
 
Okubagana engiri n’ondiijo muntu tikirikwetengwa kukorwa omurundi gumwe. Nihabaasa kubaho ebigaaniro bitari 
bimwe omu bwiire buraingwa. Ku oraabe nobagana, n’ekintu kikuru kubuuza,’ ‘Oine ekibuuzo kyona? Eki 
nikihereza abantu omugisha gw’okuteekateeka ahakibahurira. Ku barabuuze ekibuuzo eki otarikumanya oku 
orakigarukemu, nobaasa kubatabarusya kwaija kugamba n’omuriisa waawe. 
 
Ogundi murundi, OTEMEREZA omutima ahakugira ebigambo biteine kamogo. Otemereza omutima ngu haine 
ebiwaaza kweebwa. Omurimo gwaitu n’okukora ekirungi ekiturikubaasa, reero twesigye Ruhanga kukora omu 
mitima y’abantu. 
 
OMURIMO NA MUGYENZI WAAWE 
Oku omwegyesa aratwaaze: Mweecwemu babiri babiri. Buri muntu ashemereire kubagana engiri na mugyenzi we. 
Bashemereire kuteekateeka aha bishushani bina. Ahanyima y’edakiika 15, muhindure abantu reero mushube 
mukikore. Ahanyima y’edakiika 15, muhinduremu ogundi murundi. Byona hamwe, omurimo ogu nigwaija kutwaara 
nk’edakiika 45. Buri muntu naija kutunga emigisha 3 y’okushoborora obutumwa bw’engiri hamwe n’emigisha 3 
kubuhurira burikushobororwa. 
 
OKUGAMBA EBYARUGAMU HAMWE N’OKUTA OMUBUGUFU 

● Kyaba kyanguhi kubagana engiri omurundi rw’okubanza nari orwakashatu? 
● Ni bibuuzo ki nari ebizibu eby’okyayiine?  

 
Oku omwegyesa aratwaaze:  Haaba hariho oine ekibuuzo nari ekizibu, reeka ekibiina kigyezeho kumuhwera. Eki 
nikibahwera kumanya kugarukamu ebibuuzo aha ngiri. Nikyaija kushuba kikworeke yaaba hariho emyanya ei 
ekibiina kyona kitarikwetegyereza. 
 

Okuhendera  
Esande egi oine eky’okukora! 

● Ta omunkora okubagana engiri hakiri n’omuntu omwe. (nabaasa kuba ondiijo mwikiriza.)  
 
Shaba ngu Ruhanga akuhereze emigisha y’okubagana engiri n’omuntu otari kumumanya.  

Eishomo 9: Okutegyereza Ebimera Bisya 
 
Enshonga enkuru 
Ruhanga ariyo naakora. Titushemereire kwemereza omutima twaaba tutegyereize abantu kugarukamu engiri. 
Titurikwetenga kuhajaana aha muhendo gw’amazima gw’okukuratira Yesu. 
 
Ebikozeso 

● Kaada z’orugyendo rw’okubuurira: Okubyaara Embibo n’Okutegyereza ebimera 
● Za kaada ishatu z’obukwaate: (Kaada ina: Okuhangwa, Okugwa, Omusharaba, Amagara Agatahwaho) 

 

Okwanjura 

OKUHAANA EBITEEKATEEKO OMU KIBIINA EKIHANGO 
Oku omwegyesa aratwaaze: Okwatire ahaiguru Kaada y’orugyendo rw’okubuurira: Okubyaara Embibo 
Omu eishomo ery’enyima, tukagamba aha kubyaara Embibo. Tukakozesa ebishushani by’obukwaate bushatu 
kutuhwera kwijuka eky’okubagana. Tukata omunkora okubagana engiri.  
 
OKWEYIJUSYA 
Oku omwegyesa aratwaaze: Okwatire ahaiguru Za kaada z’Obukwaate Bushatu waaba nobuuza ebibuuzo ebi: 
Eby’okugarukamu tibirikwetengwa kuba byonyiine nk’ebihandikiirwe; oijusye ekibiina ngu tibarikwetenga kugira 
ebigambo biteine kamogo kugira ngu babaase kubagana. 
Ekishushani 1: Okuhangwa  

● Ni kintu ki ky’okubanza eki turikubagana?  
○ Ruhanga akahanga ensi ebonire. 
○ Ruhanga tari nk’endiijo myoyo. N’ow’amaani kandi ni murungi. 

Ekishushani 2: Okugwa 
● Ekindi ekirikukurataho omu kubagana nikiiha?  

○ Ekibi kikataaha omunsi kandi kyasheenya obukwaate bwaitu na Ruhanga, abandi hamwe 
n’ebihangirwe. 

Ekishushani 3: Omusharaba  
● Nitubagana ki ahari Omusharaba?  

○ Yesu n’omwaana wa Ruhanga.  
○ Tarashiishire.   
○ Akafa aha musharaba nk’ekitambo ahabw’ebibi byaitu.  
○ Ku turikuhereza amagara gaitu Yesu, naatusaasira ebibi byaitu kandi atandika kukiza obukwaate 

bwaitu?  
Ekishushani 4: Amagara Agatahwaho 

● Nikiiha eki turikubagana ahamuheru?  
○ Nitubaasa kuturaho ebiro byona n’obukwaate bugarukire busya. 
○ Amagara gaitu amasya nigatandika hati. 

 
Oku omwegyesa aratwaaze: Okwatire ahaiguru Kaada y’orugyendo rw’okubuurira: Okutegyereza ebimera   
Eishomo eri nirikwaata aha kutegyereza ebimera. 

● Ahanyima y’okubyaara embibo, okabaasa kureeba ekirikubaho ahansi omu eitaka? (ingaaha)  

● Okabaasa kugyema embibo kumera? (ingaaha)  
● Omuhingi nabaasa kukoraki yaaba ategyereize embibo kumera? (okutegyereza, okwesiga, amatsiko, 

okushabira omushaaruro murungi.) 
 
Okubuurira engiri nikwo kuri. Ahanyima y’okubagana engiri, abantu nibabaasa kwetenga obwiire. Titurikwetenga 
kuramuzana nari kuguza ekintu kyoona. Nitwesiga Ruhanga kureeta abantu omu bukama bwe.   
 

Ekigyezo ky’Okweteisa 

OKUHAANA EBITEEKATEEKO OMU KIBIINA EKIHANGO 
Omushaija muto w’omu Cambodia 
Rimwe hakaba hariho omubuurizi w’engiri omuri Cambodia. Akaba atwiire naabagana ahari Yesu n’omushaija 
muto. Omushaija yaarabanamu ku yaamanyire ngu n’omusiisi kandi naija kuza gehena nk’ekifubiro ahabw’ebibi 
bye. Kwonka, ku yaateekateekire okureka emicwe ye ngu ahinduke omwikiriza, akaba atarikwenda kukikora. Buri 
wiiki akaba aija ow’omubuurizi amugira ati--- ninyenda kuba omwikiriza. Omubuurizi akaba amugarukamu----
oyeteekateekire kurekura ebirooto byaawe, ebyetengo byaawe, reero okaturaho ahabwa Kristo wenka? Nookunda 
kureka kuhayo ebitambo ah’eitambiro ry’eka yaanyu kureka okaramya Ruhanga? Nookunda kuherezayo obwiire 
bwaawe kweega ahari Ruhanga? Buri murundi omutsigazi akaba agarukayo aine ekiniga ahakuba akaba 
atarikukunda. Kwonka, akaba aine obwooba bw’okushashurira ebibi bye n’okuza gehena, nikyo yaabeire aizira 
ow’omubuurizi buri wiiki kandi akashuba akamubuuza—hariho ogundi muringo gw’okuba omwikiriza? Omubuurizi 
akaba agarukamu ati- ingaaha, nooruga omu magara gaawe ag’ekibi nari otaaba omwikiriza n’akakye.  
 

● Ahabw’enki omushaija yaagizire ekiniga? (akaba naayenda ngu ebibi bye birugeho kandi obwo 
akyabigumize) 

● Ahabw’enki omubuurizi atarabasize kushaba nawe kugira ngu ahinduke omwikiriza? (akaba atarikukunda 
kukuratira Yesu) 

● Nooteekateeka ngu omubuurizi akaba ahikire kutashaba nawe kuba omwikiriza? Ahabw’enki, nari 
ahabw’enki ingaaha? 

 
Bwanyima omushaija yaabugana ondiijo omubuurizi yaamugambira ku naayenda kuba omwikiriza. Omubuurizi wa 
kabiri yaashemererwa-ogu mushaija naayenda kuba omwikiriza. Omubuurizi wa kabiri yaabagana nawe ngu 
ekyarikwetenga kukora kugira ngu abe omwikiriza n’okugamba eshaara y’omusiisi. Omushaija yaashemererwa- 
hakabaho ogundi muhanda. Ekiyaabeire aine kukora n’okugamba eshaara. Kyikaba kyanguhi, akaba 
otarikuteekateeka ahabw’enki omubuurizi w’okubanza yaakigumise. Yaashaba eshaara kandi yaagarukayo omu 
magara ge ag’ekibi, ashemereirwe ngu tayine kushuba kwerarikirira aha kuza gehena. Tihariho omubuurizi 
owaashubire kureeba omushaija ogu.  
  
Omugane ogu twaaheza kushoma nigushushana n’ogundi mugane omu Baibuli.  
 
Shoma Mako 10:17-22.  

● Obu omutsigazi omutungi yaabanza kuhikaho, akashaba ki? (oku araatunge Amagara Agatahwaho) 
● N’enki eki Yesu yaagambire omutsigazi omutungi kukora? (okutunda byona ebi atungire reero akabihereza 

abooro) 
● Omutsigazi akamugarukamu ki? Akakora eki Yesu yaagambire? (akagyenda aine enaku. Tarakikozeire)  
● Omutsigazi omutungi akajunwa? (ingaaha) 

● Ahabw’enki atarajunirwe? (akaba atarikukunda kworobera Yesu.) 
 
Yesu akamanya ngu omutsigazi naakunda esente ze okukira Ruhanga. Omutsigazi akaba atarikukunda 
kuhayo obutungi bwe ahabwa Yesu. Yesu akaba atarikubaasa kwikiriza omutsigazi kumukuratira shana 
yaikiriza kworobera Yesu omu magara ge goona. 
 

● Omuntu yaaba atarikwenda kureka kushiisha kandi akorobera Yesu, okugamba eshaara y’omusiisi 
nikituma yaajunwa? (ingaaha) 

● Omutsigazi omu Cambodia akajunwa ahanyima y’okugamba eshaara y’omusiisi? (ingaaha tarahindukire) 
 
OMU BUGUFU 
Nituteekwa okutagyemesereza omuntu kugamba eshaara y’omusiisi. Ruhanga wenka niwe arikubaasa kuhindura 
omuntu ngu akunde kukuratiira Yesu. Nituteekwa kuba abesigwa kuteebekanisa eitaka kandi n’okubyaara embibo 
y’engiri. Nitubaasa kwesiga Ruhanga kureeta amaasharura omu bwiire bwe.  

 

Omuhendo hamwe n’Obuguzi 
Reeka tuteekateeke ahazindi nshonga ezakubaasa kutuma omuntu ataakunda kukuratira Yesu. 

 
OKWEREEBA KW’OMUNTU 
Oku omwegyesa aratwaaze: Shoma ebibuuzo ebi ahaifo kandi ohereze edakiika 2 ahabwa buri muntu okwereeba. 

● Hariho omuntu ou orikumanya owareetsireho ebizibu omuka yaabo ku bashaziremu kukuratira Yesu? 
Omu kyaanga kyaabo? 

● Kyikaba kyanguhi nari kugumire iwe kusharamu kukuratira Yesu?  Ni mihendo ki ei waabeire oine 
kuteekateekaho? Ni mpinduka ki eziwaabeire oine kukora omu magara gaawe? Kyikaba kizishemereire? 

 

OKUGAMBA EBYARUGAMU 

Oku omwegyesa aratwaaze: Otabarutsye abantu kubagana emigane yaabo aha muhendo gw’okukuratira Yesu.  

 

OKUHAANA EBITEEKATEEKO OMU KIBIINA EKIHANGO  

Shoma Luke 14:25-33 
● Kurugirira aha kicweka eki, ni muhendo ki ogw’okuba omweegi?  

○ Okwaanga amaka gaabo wagyeragyeranisa n’oku barikukunda Yesu.  
○ Okwegura omusharaba – okukunda kugira ebi wafeerwa kandi n’okubonabona ahabwa Yesu.  
○ Obe nookunda kuhayo byona ebitwiine. 

● N’enki eki abatarikwikiriza baakwanga kuhindura nari okurekura ahabw’okukuratira Yesu? 
(eby’okugarukamu nibibaasa kuba: okwikirizibwa amaka gaabo, eiziina nari ekitinisa omu 
kyaanga, oburinzi, nari okuramya endiijo myoyo)  

 
Shoma Matayo 13:44-46. 

● N’enki eki Yesu arikugyeragyeranisa n’obukama bw’Omwiguru?  
○ Eitungo 
○ Eruuru  

● Eitungo rikaba rishemereire ekirikwingana ki? 
○ Kyoona ekibabeire biine 

● Abashaija bakagira obusaasi bw’okushashura omuhendo? 
○ Ingaaha, bakagira okushemererwa 

 
Omuntu yaagira ngu naayenda kukuratira Yesu, nateekwa kugyezaho kworobera Ruhanga omu myanya y’amagara 
ge goona. Nateekwa kutoorana Yesu okukira okushemeza amaka gaabo n’abanywani. Abantu baaba 
batarikuteekateeka aha muhendo ogu, nibaba batarikwetegyereza eki kirikumanyisa okukuratira Kristo. Konka 
Yesu nimurungi munonga kugira ngu omuhendo ogu gukishemereire!  
 
OMURIMO OMU KIBIINA KIKYE 
Oku omwegyesa aratwaaze: Toorana ebibuuzo bibiri ebirikukwaata kurungi aha mbeera yaanyu. Ekibuuzo 
ky’okubanza okihereze ekicweka kimwe ky’ekibiina kandi ekyakabiri nakyo okihereze ekicweka ekindi ky’ekibiina. 
Ebibiina byaaba nibibagana, obijutsye okutaramuza nari okusonasona.  

● Teera akashushani ngu waabagana engiri n’omuntu reero yaagira ati,” Ninyenda kugira amagara 
agatahwaho, konka ab’eka yangye tibaranyikirize kuba omwikiriza.’ Okaakoraki nari okaagamba ki? 

● Teera akashushani ngu waabagana engiri n’omuntu reero yaagira ati,’ Ninyenda kuba omwikiriza, konka 
entatsya yangye neeruga omu kukora amaarwa. Eki tinkabaasa kukireka.’ okaakoraki nari okaagamba ki? 

● Teera akashushani ngu waabagana engiri n’omuntu reero yaagira ati, ‘Ninyenda kuramya Yesu kandi 
ngume nindamya na baruhanga b’omuka yaitu.’okaakoraki nari okaagamba ki? 

 
OKUGAMBA EBYARUGAMU 
 

Omuntu ku Arayaange Engiri 
OKUHAANA EBITEEKATEEKO OMU KIBIINA EKIHANGO 
Shuba oteekateeke aha mugane gw’omutsigazi omutungi na Yesu. 

● Omutsigazi akaikiriza Yesu? (ingaaha) 
● Yesu akakora omurimo mubi aha kubuurira omutsigazi? (ekirango: ekibuuzo eki nikibaasa kuretaho 

obutetegyerezana! Obaikirize kuhaana ebiteekateeko omudakiika nkye kyaaba nikyetengwa. Obuuze 
ebibuuzo nka, abandi nibateeketeeka ki?  Iwe nokikiriza? N’enki ekirikukora okubuurira kwaaba 
okw’obusinguzi?)  

● Ku turabagane engiri konka abantu batahinduke abaikiriza nituba turemirwe? (ingaaha) 

 
Yesu tarashishiire nari ngu aremwe. Obutoosha akakoragye okukunda kwa Ruhanga. Kwonka ahanyima ya 
Yesu kugamba n’omutsigazi, tarajunirwe. Nka ababuurizi b’engiri, nitubaasa kwerarikirira ngu omuntu 
yaaba atajunirwe, nituba twaakikozeire kubi. Konka Ruhanga naatushemerererwa twaaba nitumworobera. 
Nitubaasa kumwesiga ahabw’ebirazarukemu. 
 
Ekindi n’enki ekiturikubaasa kukora? 
Ekirungi eki turikubaasa kukora n’okugumizamu nitubashabira ngu bajunwe. Ruhanga wenka niwe arikubaasa 
kuhereza abantu amagara masya. Nituteekwa kugumizamu kworeka omuntu ogwe rukundo. Nitubaasa 
n’okushaba, ‘Ruhanga, nyaamba kumanya ekindi ky’okukora,’ Ruhanga nabaasa kutworeka ebintu by’okukora, 
eky’okureeberaho:  

● Obagane obujurizi bwaawe.  
● Obagane enyiriri hamwe n’emigane ya Baibuli.  
● Oreete omuriisa kubatayayira. 
● Obatabarutsye omu kanisa nari omu kweega Baibuli. 

Kyoona ekiraabeho, titurikwetenga kuramuza nari kusonasona abantu. Yesu tarakozeire ekyo n’omutsigazi 
omutungi. Akareka omutsigazi kusharamu kugyenda, n’obu kyabeire nikishaasha. 
 

Okuhendera  
Ku turikubagana engiri nitubaasa kwenda kugyezaho kukora omuhendo gw’okukuratira Yesu kureebeka guri 
ogw’ahansi. Titushemereire kukikora tutyo. Ruhanga naija kuhwera abantu kwetegyereza oku ari murungi kandi 
ow’obuguzi bwingi. Nituteekwa kworeka Rukundo omu bwesigwa kandi tubagane engiri. Nitubaasa kwesiga 
Ruhanga okukora omu mitima y’abantu.  

Eishomo 10: Okuruga omu Bimera kuza 
aha Kijuma 

 
Enshonga enkuru 
Abantu baaba beteegwire, nitubaasa kubatabarutsya kukuratira Yesu. Nituteekwa kutendeka abaikiriza basya. 
 
Ebikozeso 

● Kaada z’orugyendo gw’okubuurira (kaada 6) 
 

Okwanjura: Ebimera Bisya 

OKUHAANA EBITEEKATEEKO OMU KIBIINA EKIHANGO 
● Ni bibuuzo ki ebiwabuuzibwe obu wabatizibwa? 

 
Oku omwegyesa aratwaaze: Okwatire ahaiguru Kaada y’orugyendo rw’okubuurira: Ekimera kisya  
Omuntu yaaba naayenda kuba omwikiriza, omubuuze ebibuuzo ebi.  

● Noikiriza ku Yesu niwe wenka orikubaasa kukujuna kuruga omu bibi byaawe? 
● Nookunda kureka kushiisha kandi okorobera Ruhanga omu myanya y’amagara gaawe goona? 

 
Oku omwegyesa aratwaaze: Reeka ekibiina kigaruke omu bibuuzo emirundi maingi.  
 
Omuntu ku yaakugira ngu ego aha bibuuzo ebi, nibaba beteekateekire kuba abaikiriza. Hanu hariho eshaara 
eyanguhi ei orikubaasa kushaba nabo. (nobaasa kubaretera omuriisa waawe nari ondiijo mwebembezi w’ekanisa. 
Omuntu ogwe nabaasa kushaba nabo.) 
 
Yesu, ninshaasha ahabw’ebibi byangye. Ninyikiriza ku ori Ruhanga kandi ku ori murungi. Ninkushaba onsaasire 
ebibi byangye. Onyozye nshemere. Ninkuhereza amagara gangye, goona. 
 

Ebimera kureeta Ekijuma 

OKUHAANA EBITEEKATEEKO OMU KIBIINA EKIHANGO 
Oku omwegyesa aratwaaze: Okwatire ahaiguru Kaada z’orugyendo rw’okubuurira: Ekimera kisya, hamwe 
n’Ekijuma 
Omuntu ku arikuba omwikiriza, nibaba bari nk’ebimera bisya. Erizooba nituza kugamba oku waakuruga aha 
((okwatire ahaiguru ‘Ekimera kisya’) okaza hanu (okwatire ahaiguru “Ekijuma’) 

● Noijuka ekigyendererwa ky’okubuurira engiri? (okureeta abantu omu kakwaate na Ruhanga kugira ngu 
bahinduke abeegi) 

● Nitumanya tuta yaaba omuntu n’omweegi? (baine ekijuma) 
● Ebimera bisya nibireeta ekijuma ahonaaho? (ingaaha) 
● Ni bintu ki ebi abahingi barikukora ebimera byaabo ebito byatandika kukura?  

(eby’okugarukamu nibibaasa kuba: okwihamu omwaata, okubirinda enyamaishwa, okushukyeera, 
n’ebindi.) 

Oku omwegyesa aratwaaze: Okwatire ahaiguru Kaada y’orugyendo rw’okubuurira: Okureeberera ebimera bisya  
Okubuurira tikurikuhendera abantu bahinduka abaikiriza. Nk’oku omuhingi arikureeberera ebimera bisya, 
nituteekwa kuyamba abaikiriza basya kukura. 
 

Okureeberera ebimera: Okuhindura abantu abeegi  
OKUHAANA EBITEEKATEEKO OMU BUBIINA OBUKYE 
Shoma Okuragiirwa Okukuru ogundi murundi (Matayo 28:19-20).  

● Ni bicweka ki bibiri eby’okuhindura abantu abeegi? (okubabatiza, n’okubegyesa kworobera byona 
ebi Yesu yaaragiire) 

● Obu waabanza kuba omwikiriza, ni bintu ki ebi waabeire otarikwetegyereza? Ni bintu ki ebi 
abaikiriza bakuzire baakwegyeise? 

● Ni bicweka ki by’amagara gaawe agaira ebyabeire bigumire kuhindura nari kureka?  
 
OKUGAMBA EBYARUGAMU HAMWE N’OKUTA OMU BUGUFU 
 
Abaikiriza basya tibarikuhika nibahinduka abahikire ahonaaho. Nikibaho kushanga okyarwaana n’ekibi. 
Obukwaate bumwe nibwaija kuba bukyagumire. Obutoosha tibarikwaija kutwaza omu miringo erikuhereza 
Ruhanga ekitinisa. Nituteekwa kubegyesa kukuratira Kristo omu myanya yoona y’amagara gaabo. Eki 
nikyeetwa okuhindura abantu abeegi, ahabw’okuba nituba nituhwera omuntu kukura nk’omweegi.  
 
OKUHAANA EBITEEKATEEKO OMU KIBIINA EKIHANGO 
Ekizibu kya Joshua 
Joshua ku yaahindukire omwikiriza, akashemererwa munonga. Ebibi byeye bikasaasirwa! Konka ku hahingwiireho 
wiiki nkye, yaatandika kuhwa amaani. Kumara emyaka maingi, obushwere bweye bukaba bugumire. Joshua 
yateeketeeka ngu abu abeire omwikiriza, obushwere bweye nibuza kwanguha. Yateekateeka ngu tarashube 
kugirira omukazi we ekiniga. Joshua yaatina kugamba n’abandi bantu omu kanisa. Baakateekateekire ngu tari 
omwikiriza buzima? 
 

● Ahabw’enki Joshua yaahweire amaani? 
● Tukabaasa kuhwera tuta abaikiriza basya kubagana ebizibu byaabo? N’enki ekyakutuma 

wayanguhirwa kubagana? 

 

Ni kikuru kuyamba abaikiiza basya kumanya ngu tikyiine nshonga kubagana ebizibu byaabo. Tibarikubaasa 
kutunga obuhwezi haaba hatariho orikumanya ngu nibabwetenga. Naitwe nitubaasa kubagana ebizibu 
ebitwarabiremu. Nitubaasa n’okubagana ebizibu ebi turikubugana hati. Omwikiriza ondiijo yaaba 
arikurabanamu, nitubaasa kworeka embabazi n’okusaasirwa.
 

Emiringo y’okutandikiraho omu kuhindura abantu abeegi 
OKUHAANA EBITEEKATEEKO OMU KIBIINA EKIHANGO 
Shoma Abaheburaayo 10:24-25 

● Orunyiriri oru nirugamba ngu tushemereire kukora ki?  
○ Okwezirikisana kukundana n’okukora emirimo mirungi 
○ Tutarikureka kuteeranira hamwe 
○ Tugumyane. 

Orunyiriri nirugira ngu tutarikureka okuteeranira hamwe. MUTAKAREKA abaikiriza basya kugyezaho kukura 
omu kwikiriza kwabo bonka. Mubugane nabo obutoosha, hatari omu kanisa kusha! Omu bwiire obu 
nimubaasa: 

● OKUBAGUMYA: 
○ Bashabire kandi oshabe nabo. 
○ Bagana eki Ruhanga akozeire n’ekyarikukora omu magara gaawe  
○ Tabarutsya abandi (abanywani, omuriisa waawe) kwaija kubagana. 
○ Bagana omugane gwa Baibuli nari enyiriri zimwe.  

● BEZIRIKISE kukundana n’okukora emirimo mirungi: 
○ Batabarutsye kwaija naiwe omu kweega Baibuli. 
○ Batabarutsye kwejumbira omu bikorwa bya Rukundo hamwe naiwe. 

 
OMURIMO NA MUGYENZI WAAWE 
Oku omwegyesa aratwaaze: Obaganisemu ekibiina babiri babiri. Buri bantu obahereze ekigyezo kuruga omu 
rukarara ahaifo. (toorana embeera ezirikukwaata aha baikiriza basya omu kyanga kyanyu.) Reeka bateebekanise 
akazaana kagufu. Kashemereire kworeka omuntu arikutendeka omwikiriza musya arikumugumya (okushaba, 
okubagana) hamwe n’okumwezirikisa (kutabarutsya omu kweega Baibuli nari okundi kweega). Reeka buri bantu 
babiri bakore akazaano kaabo omukibiina kyona. Abandi omu kibiina bagarukumu kandi bahereze ebiteekateeko 
byabo. 

● Eka yaabo eine ekiniga ngu bahindukire abaikiriza.  
● Eka yaabo neeyenda ngu baramize ahaitambiro ry’eka. 
● Omwaana waabo arweire, kandi barikweteekateeka kumutwaara ow’omufumu 
● Nibohibwa kunywa amaarwa baatunga okurabanamu. 
● Baine akakwaate kagumire n’omutaahi.  

 
OMU BUGUFU 
Okuhindura abantu abeegi nikimanyisa okuraba omu magara hamwe. Nitworeka abaikiriza bato oku 
barikushaba, okweega Baibuli, kandi n’okukura omuri Kristo. Nitubagumya okutaremuura/okutabirugamu! 
 
OKWEREEBA KW’OMUNTU 
Teekateeka aha muntu omu kanisa yaanyu ori omwikiriza, konka arikureebeka atarikukura nk’omweegi. Shabira 
omuntu ogwe kandi oshabe Ruhanga ekiwakubaasa kukora kumuyamba kukura. 
 

Okushujuma Akatabo k’Okubuurira Engiri 
OKUHAANA EBITEEKATEEKO OMU KIBIINA EKIHANGO 
Twaagamba oku okubuurira kuri nk’okuhinga. Eri ni eishomo ry’ahamuheru omu katabo k’okubuurira engiri. Reeka 
tushujume enshonga enkuru.  
 
Oku omwegyesa aratwaaze: Ekibiina ku kiragire obuzibu n’eky’okugarukamu, shujuma enshonga enkuru 
z’eishomo hamwe nabo reero oshube obuuze ebibuuzo.  
 
Okwatire ahaiguru Kaada ya ‘Teebekanisa eitaka’ 

● Ekigyendererwa ky’okubuurira engiri nikiiha?  
○ Okuhindura abantu abeegi/ okugira akakwaate na Ruhanga 

● Omubuurizi w’engiri nooha? Buri mwikiriza 
● N’enki eki Ruhanga arikukozesa kuteebekanisa eitaka?  

○ Amagara gaitu ga burizooba 
○ Obujurizi bwaitu 
○ Eshaara zaitu 

 
Okwatire ahaiguru Kaada y‘Okubyaara Embibo’  

● N’enki ekirikubaasa kureeta emigisha y’okubuurira engiri?  
○ Ebikorwa bya rukundo  
○ Ebigaaniro bya burizooba 

● Waaba nobagana engiri, obukwaate bushatu nibutwijutsya kubagana ahari ki?  
○ Okuhangwa  
○ Okugwa  
○ Omusharaba  
○ Amagara Agatahwaho 

 
Okwatire ahaiguru ‘Kaada y’Okutegyereza ebimera 

● Nitwetenga kuramuzana aha muhendo gw’okukuatira Yesu? ingaaha  
 
Okwatire ahaiguru ‘kaada y’Ebimera bisya’  

● Nobaasa kwijuka ebibuuzo bibiri ebi turikubuuza abantu abarikwenda kuba abaikiriza?  
○ Noikiriza ku Yesu niwe wenka orikubaasa kukujuna kuruga omu bibi byaawe?   
○ Nookunda kureka okushiisha kandi okorobera Ruhanga mu bicweka byona eby’amagara gaawe? 

 
Okwatire ahaiguru ‘kaada y’Okureeberera ebimera’  

● Omuntu yaaba omwikiriza, nitwetenga kuguma nitukoraki?  
○ Okubahindura abeegi/okubayamba kukura 

 
Okwatire ahaiguru ‘kaada y’Ekijuma’   

● Nitumanya tuta ngu omuntu n’omweegi wa Yesu? Baine kijuma 
 
Omuntu ku arikworeka ekijuma, nitumanya ngu n’omweegi, kandi aine akakwaate na Ruhanga.  Eki nikyo 
okubuurira engiri kukwatsireho.  

Okuhendera 

OKUHAANA EBITEEKATEEKO OMU KIBIINA EKIHANGO 
● Ni kintu ki ekirikutangaaza munonga eki oyegyeire omu kitabo eki? 
● Ni kintu ki kimwe eki Ruhanga yaakuba naayenda ngu otandike kukora? 
● Ni bibuuzo ki ebindi eby’oine aha kubuurira engiri? Hariho ezindi enshonga ez’okayenziire kugambaho? 

 
Oku omwegyesa aratwaaze: Tabarutsya ekibiina kugarukamu ebibuuzo. Haaba hariho ezindi enshonga 
z’okugambaho, ozihandiike kugira ngu obwebembezi bwa TCT butunge ebyarugamu. 
 
Shabira abeegi omu kibiina baaba nibata omunkora amashomo aga. 

